
Chando ashtadashakam

ಛಂದೋಽಷ್ಟಾದಶಕಂ

ವರ್ಣನೀಯಪ್ರತಿಜ್ಞಾ .ನಮಃ ಶ್ರೀಕೃಷ್ಣಾಯ .

ಜೀಯಾನ್ನಾಮ ಮುರಾರೇಃ ಪ್ರೇಮಮರಂದಸ್ಯ ನವ್ಯಮರವಿಂದಂ .

ಭವತಿ ಮದಾಭಾಸೋಽಪಿ ಸ್ವಾತಿಜಲಂ ಮುಕ್ತಿಮುಕ್ತಾಯಾಃ .. 1..
ನಂದೋತ್ಸವಾದಯಸ್ತಾಃ ಕಂಸವಧಾಂತಾ ಹರೇರ್ಮಹಾಲೀಲಾಃ .
ಛಂದೋಭಿರ್ಲಲಿತಾಂಗೈರಷ್ಟಾದಶಭಿರ್ನಿರೂಪ್ಯಂತೇ .. 2..

ದನುಜತೃಣಕದಂಬೋದ್ದಾಮದಾವಾಗ್ನಿರಾಶೇ
ಕುಸುಮಿತರವಿಕನ್ಯಾತೀರವನ್ಯಾಕರೀಂದ್ರ .
ಮದಕಲಪಶುಪಾಲೀಲೋಚನೇಂದೀವರೇಂದೋ
ಭವತು ತವ ಚರಿತ್ರಂ ಮದ್ಗಿರಾಂ ಮಂಡನಾಯ .. 3..

ಮೂಲೋತ್ಖಾತವಿಧಾಯಿನೀ ಭವತರೋಃ ಕೃಷ್ಣಾನ್ಯತೃಷ್ಣಾಕ್ಷಯಾತ್
ಖೇಲದ್ಭಿರ್ಮುನಿಚಕ್ರವಾಕನಿಚಯೈರಾಚಮ್ಯಮಾನಾ ಮುಹುಃ .
ಕರ್ಣಾನಂದಿಕಲಸ್ವನಾ ವಹತು ಮೇ ಜಿಹ್ವಾತಟೀಪ್ರಾಂಗಣೇ
ಘೂರ್ಣತ್ತುಂಗರಸಾವಲಿಸ್ತವ ಕಥಾಪೀಯೂಷಕಲ್ಲೋಲಿನೀ .. 4..

1

ಅಥ ಶ್ರೀನಂದೋತ್ಸವಾದಿಚರಿತಂ
ನಿಜಮಹಿಮಮಂಡಲೀವ್ರಜವಸತಿರೋಚನಂ
ವದನವಿಧುಮಾಧುರೀರಮಿತಪಿತೃಲೋಚನಂ .

ಶ್ರುತಿನಿಪುಣಭೂಸುರವ್ರಜವಿಹಿತಜಾತಕಂ
ತನುಜಲದತರ್ಪಿತಸ್ವಜನಗಣಚಾತಕಂ ..

ಸುಬಹುವಿಧದಾನಕೃಜ್ಜನಕಕೃತಕೌತುಕಂ
ನಿಖಿಲಪಶುಪಾವಲೀಸಮುಪಹೃತಯೌತುಕಂ .

ಜನಿಸಮಯಮಂಡಿತೀಕೃತಪುರುಷಯೋಷಿತಂ
ರಜನಿರಸಗೋರಸಕ್ಷಪಣಜನತೋಷಿತಂ ..

ಬಹುಲದಧಿಪಂಕಿಲೀಕೃತವಿಲಸದಂಗನಂ
ಪ್ರಮದಭರಲೋಲಿತಪ್ರಕಟನಟದಂಗನಂ .

ಛಂದೋಽಷ್ಟಾದಶಕಂ

ಜನಕಪರಿತೋಷಿತಸ್ಫುರದಖಿಲವಲ್ಲವಂ
ವ್ರಜಜನಿತಪದ್ಮಜಾವಿಭವಭರಪಲ್ಲವಂ ..

ಕಪಟಪಟುಪೂತನಾಕಟುನಯನವೀಕ್ಷಿತಂ
ವ್ರಜಭಯದನುರ್ಜನವ್ರಜನಿಧನದೀಕ್ಷಿತಂ .

ವಿಷಮಬಕಪೂರ್ವಜಾಕುಚಸವಿಧಶಾಯಿನಂ
ತದಸುಪರಿಮಿಶ್ರಿತಸ್ತನಜರಸಪಾಯಿನಂ ..

ತದರುತರವಿಗ್ರಹದ್ರುಮನಿವಹಪಾತನಂ
ಪೃಥುಕರಿಪುರಾಕ್ಷಸೀವಿವಿಧಭವಶಾತನಂ .

ನಿಪುಣಪಶುಪಾಂಗನಾಕುಲಕಲಿತರಕ್ಷಣಂ
ಪ್ರಣಯಕೃತಗೋರಜಃಶಕೃದಮಲಲಕ್ಷಣಂ ..

ಸ್ಪುಟನಿಖಿಲವಲ್ಲವೀಹೃದಯನವಚಂದನಂ
ಭಜ ಚಪಲಮಾನಸ ವ್ರಜನೃಪತಿನಂದನಂ ..

ಗುಚ್ಛಕಾಖ್ಯಮಿದಂ ಛಂದಃ .
ತವ ಜಯತಿ ನಂದನಂದನ ಪದಾರವಿಂದೋರುಭಕ್ತಿಮಕರಂದಃ .
ಯನ್ಮಾಧುರೀಲವಾಗ್ರೇ ಮುಕ್ತಿಸುಖಂ ಶುಕ್ತಿತಾಮೇತಿ .. 5..

2

ಅಥ ಶಕಟತೃಣಾವರ್ತಭಂಗಾದಿ
ಮಮಮತಿರುಚ್ಚಲಚರಣೇ ಭಗವತಿ ಪರ್ಯಂಕಿಕಾಶಯಿತೇ .

ಕಪಟಕ್ರಂದಿತಕುಶಲೇ ಶಕಟವಿಘಟ್ಟಿನಿ ಪರಿಸ್ಫುರತು .. 6..

ಅಥ ಶಕಟಾರಿಷ್ಟದೈತ್ಯವಧಃ
ಔತ್ಥಾನಿಕಮಹಸಂಕುಲಿತಾಂಬಕ
ಶಕಟಾಧಸ್ತನಶಯನಾಲಂಬಕ
ಕುಚರಸತೃಷ್ಣಾವಿರಚಿತರೋದನ
ಚಂಚಲಪದಕೃತಶಕಟವಿನೋದನ
ವಿಸ್ಮಿತಪಶುಪಸುದುರ್ಗಮಚೇಷ್ಟಿತ
ಕಥಿತನಿಜೇಹಿತಶಾವಕವೇಷ್ಟಿತ
ಕಾತರಜನನೀಜನಕಗತಾಂತಿಕ
ಮಾಂತ್ರಿಕಧರಣೀಸುರಕೃತಶಾಂತಿಕ ..

ಅಥ ತೃಣಾವರ್ತವಧಃ
ಜನನೀದುರ್ವಹಗೌರವವಿಗ್ರಹ ಸಪದಿ ವಿಧಿತ್ಸಿತದನುಜವಿನಿಗ್ರಹ
ದನುತನಯೇನ ಕ್ಷಣಮಪವಾಹಿತ ಕಂಠತಟೀಗ್ರಹನಿರ್ಮಥಿತಾಹಿತ .

ಛಂದೋಽಷ್ಟಾದಶಕಂ

ವಿಕ್ಲವಜನನೀನಿರ್ಭರಶೋಚಿತ ವಿರುದದ್ಗೋಪೀಕುಲಪರಿಲೋಚಿತ
ನಿರ್ಮಿತಜನನೀಬಂಧುಮಹೋದಯ ಮಾಮಪಿ ಗೋಕುಲಮಂಗಲ ಮೋದಯ
..

ಅಥ ನಾಮಕರಣಸಂಸ್ಕಾರಃ
ನವಶಿಶುಲೀಲಾಲಂಘಿತಹಾಯನ ಗರ್ಗಾವಿಷ್ಕೃತನಾಮರಸಾಯನ .

ರಿಂಗನಮಂಡಿತನಂದನಿಕೇತನ ಮುಧುರಿಮತರ್ಪಿತಗೋಕುಲಚೇತನ .

ಚಲತರತರ್ಣಕಪುಚ್ಛವಿಕರ್ಷಣ ವಿಸ್ಮೃತಗೃಹಕೃತಿರಮಣೀಹರ್ಷಣ .

ಕುತುಕಿನ್ನಸಮಯವತ್ಸವಿಮೋಚನ ಚೌರ್ಯವಿಶಂಕಿತಚಂಚಲಲೋಚನ .

ಆಕ್ರೋಶನಕೃತಹಸಿತಾಡಂಬರ ಮುಖಪಾಟವಕೃತಲುಂಚನಸಂವರ .

ರಚಿತೋಲೂಖಲಪೃಷ್ಠವಿರಾಜನ ರಂಧ್ರಿತಶಿಕ್ಯಸ್ಥಿತವರಭಾಜನ .

ಗವ್ಯನಿರ್ಮಿತಕಪಿಕುಲರಂಜನ ಕಲ್ಪಿತನವದಧಿಹಂಡೀಭಂಜನ .

ಜನನೀವೀಕ್ಷಿತಸಭಯವಿಲೋಚನ ಜಯ ಜಯ ಗೋಕುಲಪದ್ಮವಿರೋಚನ ..

ಅಥಮೃದ್ಭಕ್ಷಣಲೀಲಾ
ರಾಮಪ್ರಕಟೀಕೃತಮೃದ್ಭಕ್ಷಣ ಜನನೀಸಮ್ಮುಖಧೃತಭಯಲಕ್ಷಣ .

ಮುಖಪುಟದರ್ಶಿತನಿಖಿಲಚರಾಚರ ಗೋಪೇಶ್ವರಸುತ ಮಯಿಮುದಮಾಚರ ..

ಕೋರಕಾಖ್ಯಮಿದಂ ಛಂದಃ .
ಅಥ ದಧಿಹರಣಂ
ಗೃಹಂ ಸಖಿ ಕರಾಲಿಕೇ ಪ್ರವಿಶತಿ ಸ್ಮ ನೀಲಃ ಶಿಶು-
ರ್ದೃಢೀಕುರು ಕವಾಟಿಕಾಂ ದಧಿಹರಂ ದಧಾಮ್ಯುದ್ಧುರಂ .

ಇತಿ ಪ್ರಕಟಮೀರಿತೇ ಮುಖರಯಾ ಮಹಾಶಂಕಟಂ
ವಿಲೋಕ್ಯ ತನುಕಂಕಟೀಕೃತತಮಾ ಹರಿಃ ಪಾತು ವಃ .. 7..

3

ಅಥಯಮಲಾರ್ಜುನಭಂಜನಂ
ಇಂದ್ರನೀಲಮಧುರಪ್ರಭಂ ಜನಂ
ಹಾಸಯಂತಮನಸಃ ಪ್ರಭಂಜನಂ .

ಬಿಭ್ರತಂ ಪುರಟಪಿಂಗಲಂ ಪಟಂ
ಧೇಹಿ ಚಿತ್ತ ನವನೀತಲಂಪಟಂ .. 8..

ಧೃತದಧಿಮಂಥನದಂಡ ಜನನೀಚುಂಬಿತಗಂಡ
ಪೀತಸವಿತ್ರದುಗ್ಧ ಕಲಭಾಷಿತಕುಲಮುಗ್ಧ .
ಜನನೀಪಯಸಾತೃಪ್ತ ಭಾಜನಭಂಜನದೃಪ್ತ

ಛಂದೋಽಷ್ಟಾದಶಕಂ

ಕೃತಹೈಯಂಗವಮೋಷಮಾತೃವಿನಿರ್ಮಿತರೋಷ .

ಜನಯಿತ್ರೀಕೃತಧಾವ ಮುನಿಗಣದುರ್ಲಭಭಾವ
ವಿದಿತಸಾವಿತ್ರೀಪೀಲ ಪರಿಹೃತಧಾವನಲೀಲ .

ಧೃತಹೈಯಂಗವಗಂಧ ಕಲಿತೋಲೂಖಲಬಂಧ
ದೃಷ್ಟಾರ್ಜುನತರುಮೂಲ ಸುರಮುನಿವಾಗನುಕೂಲ .

ಕೃತಯಮಲಾರ್ಜುನಭಂಗ ಗುಹ್ಯಕನುತಿಧೃತರಂಗ
ನಿಜಭಕ್ತೀಕೃತಯಕ್ಷ ಮಾಧವ ಮಾಮಪಿ ರಕ್ಷ .

ವಿಸ್ಮಿತವಲ್ಲವದೃಷ್ಟ ಸುಸ್ಮಿತಮುಖಪುಟ ಹೃಷ್ಟ
ನಂದವಿಮೋಚಿತಬಂಧ ಜಯ ಜಯಮಂಗಲಕಂದ .. 3..

ಅನುಕೂಲಾಖ್ಯಮಿದಂ ಛಂದಃ .
ಬೃಹದ್ವಿಪಿನಮಂಡನೇ ಕಲುಷಮಂಡಲೀಖಂಡನೇ
ವ್ರಜಪ್ರಣಯಶಂಸನೇ ದನುಜವೃದ್ಧಿವಿಧ್ವಂಸನೇ .

ಮುಹುರ್ಧರಣಿರೋಚನೇ ಮಹಿತವಲ್ಲವೀಲೋಚನೇ
ಪರಿಸ್ಫುರತು ಕೈಶವೇ ರತಿರತೀವ ನಃ ಶೈಶವೇ .. 9..

4

ಅಥ ಶ್ರೀವೃಂದಾವನಗೋವತ್ಸಚಾರಣಾದಿಲೀಲಾ
ಕದಾ ವೃಂದಾರಣ್ಯೇ ಮಿಹಿರದುಹಿತುಃ ಸಂಗಮಹಿತೇ
ಮುಹುರ್ಭ್ರಾಮಂ ಭ್ರಾಮಂ ಚರಿತಲಹರೀ ಗೋಕುಲಪತೇಃ .
ಲಪನ್ನ್ ಉಚ್ಚೈರುಚ್ಚೈರ್ನಯನಪಯಸಾಂ ವೇಣಿಭಿರಹಂ
ಕರಿಷ್ಯೇ ಸೋತ್ಕಂಠೋ ನಿವಿಡಮವಸೇಕಂ ವಿಟಪಿನಾಂ .. 10..

ವ್ರಜೇಂದುರುಪನಂದಾಂತರೀಣಮತಿನೋದೀ
ಮನೋಜ್ಞತರವೃಂದಾವನಾಂತರನುಮೋದೀ .

ಅಂತಃಸ್ಥಜನಯಿತ್ರ್ಯಾ ನಿಜಾಂಗಮುಪನೀತಃ
ಕುರಂಗನಯನಾಭಿಃ ಸಹರ್ಷಮನುಗೀತಃ .
ಪ್ರಫುಲ್ಲಪೃಥುವೃಂದಾವನೋಪಹೃತರಂಗಃ
ಕಲಿಂದಗಿರಿಪುತ್ರೀತಟಾಂತಧೃತಸಂಗಃ .
ಗಿರೀಂದ್ರಕಟಕಾಂಗೀಕೃತೋರುಪರಿತೋಷಃ
ಸಮಸ್ತಸಖಿರಾಜೀವಿಲಾಸಮಣಿಕೋಷಃ .
ಸಮೀಪಭುವಿ ವತ್ಸಪ್ರಚಾರಧೃತತರ್ಷಃ
ಸುಹೃತ್ಸು ಗುರುಖೇಲಾಭರೇಣ ಕೃತಹರ್ಷಃ .
ತರಂಗದುರುಗೇಂಡುಪ್ರವಿಷ್ಟಚಲದೃಷ್ಟಿಃ

ಛಂದೋಽಷ್ಟಾದಶಕಂ

ಪ್ರಣೀತವರವಂಶೀನಿನಾದ ನವಸೃಷ್ಟಿಃ .
ತರಕ್ಷುನಖಲಕ್ಷ್ಮೀಪರೀತಮೃದುಕಂಠಃ
ಕಟೀರತಟಕೂಜದ್ವಿಚಿತ್ರಲಘುಘಂಟಃ .
ಸಮೂಢಶಿಖಿಚೂಡಾಪ್ರಣೀತವರಚೂಡಃ
ಸುಮಂಜುತರಗುಂಜಾವಲೀಭಿರುಪಗೂಢಃ .
ಸುಹೃದ್ಭಿರಪಿ ಸಾರ್ಧಂ ಪ್ರಪನ್ನವೃಷವೇಷಃ
ಕಠೋರತರವತ್ಸಾಸುರೇಭಹರಿರೇಷಃ .
ಸ್ಥವಿಷ್ಠಬಕತುಂಡಪ್ರವೇಶಕೃತಲೀಲ-

ತದಂಗಗಿರಿಕೂಟಪ್ರಭೇದಪರಿಶೀಲಃ .
ಸುಹೃದ್ಭಿರತಿಹೃಷ್ಟೈರ್ಭುಜಾಭಿರಭಿಮೃಷ್ಟಃ
ಸುರೈಶ್ಚ ಸುಮನೋಭಿರ್ವರಾಭಿರಭಿವೃಷ್ಟಃ .
ತನೋತು ಮಯಿ ತುಷ್ಟಿಂ ಸ್ವವತ್ಸಕುಲಪಾಲೀ
ಪ್ರಫುಲ್ಲಕುಸುಮಾಲೀಧರೋಽದ್ಯ ವನಮಾಲೀ .. 4..

ಪ್ರಫುಲ್ಲಕುಸುಮಾಲೀನಾಮೇದಂ ಛಂದಃ .
ಅಪಿ ಸ್ಫಾರಾಮೋದೇ ಪ್ರತಿಪದಸುಧಾಕೋಟಿಮಧುರೇ
ಪುರಾಣಗ್ರಾಮಾಂತರ್ವಹತಿ ತವ ಲೀಲಾರಸಝರೇ .

ಮನೋವತ್ಸಃ ಪಾತುಂ ವಿಷಯವಿಷಗರ್ತೇ ವಿಶತಿ ಮೇ
ಕೃಪಾಯಷ್ಟ್ಯಾ ತೂರ್ಣಂ ದಮಯ ತಮಮುಂ ತರ್ಣಕಪತೇ .. 11..

5

ಅಥ ವತ್ಸಚಾರಣಾದಿಚರಿತಂ
ಆಭಾಸೋಽಪಿ ಶ್ರುತಿಪರಿಸರಂ ತಾವಕೀನಸ್ಯ ನಾಮ್ನಃ
ಸರ್ಪನ್ನಲ್ಪಂ ಲಘುತರಮಘಸ್ತೋಮಮೋಕ್ಷಂ ಕರೋತಿ .

ನೈತಚ್ಚಿತ್ರಂ ಸಖಿಭಿರಖಿಲೈರಂತರಾಲಂ ಪ್ರವಿಷ್ಟೋ
ಯದ್ ಗೋವಿಂದ ಸ್ವಯಮಯಮಗಹಂಮೋಕ್ಷಯಸ್ಯೇಕಮೇವ .. 12..

ಕಾನನಾಂತಭುಕ್ತಿಕಮಮುಚ್ಚನಾದಪೂರಧಾಮ
ಶೃಂಗಬುದ್ಧವತ್ಸಪಾಲವಲ್ಗುಬಾಲಚಕ್ರವಾಲ
ಸಂಗಲಬ್ಧತೋಷಜಾಲಮಗ್ರನುನ್ನವತ್ಸಪಾಲಂ
ಅದ್ಭುತಾತಿಭೂರಿಖೇಲಮಿತ್ರಸಂಗನೀತವೇಲಂ
ಅಂಗರುದ್ಧಕಾನನಸ್ಯ ಶಾರ್ವರಾಂಚಿತಾನನಸ್ಯ
ದಾವತುಲ್ಯಲೋಚನಸ್ಯ ಪೂತಿಗಂಧಿಮೋಚನಸ್ಯ
ಮೇಘಭಾಗತಾನವಸ್ಯ ಸರ್ಪರೂಪದಾನವಸ್ಯ

ವೀಕ್ಷಯಾತಿವಿಸ್ಮಿತೇನ ತಸ್ಯ ಕುಕ್ಷಿಮಾಶ್ರಿತೇನ
ವತ್ಸಪಾಲಮಂಡಲೇನ ನೀತಖೇದಮುಚ್ಚಲೇನ
ತತ್ರ ಮಂಕ್ಷು ಸಂಪ್ರವಿಷ್ಟಮುದ್ಧೂತಸ್ವಭಕ್ತರಿಷ್ಟ
ಮೇಧಿತಾಂಗರುದ್ಧವಾತಮರ್ದಿತಾಹಿಜನ್ಮಜಾತಂ
ಈಕ್ಷಯಾಭೀಜೀವಿತೇನ ಡಿಂಭಸಂಚಯೇನ ತೇನ
ಸಾರ್ಧಮೇತ್ಯ ಸತ್ತಡಾಗತೀರಮಾಪ್ತಭುಕ್ತಿರಾಗಂ
ಏಷು ಭೋತ್ಕುಮುದ್ಯತೇಷು ಭೂರಿರಾಜಿಸಂತತೇಷು
ಮಧ್ಯಸೀಮ್ನಿ ರಾಜಮಾನಮರ್ಪಿತೇಭಡಿಂಭಮಾನಂ
ಅತ್ರ ಸರ್ವಸಮ್ಮುಖಾಸ್ಯಮುಜ್ಜಿಹಾನಮಂದಹಾಸ್ಯಂ
ಅಧ್ವರೋಪಪನ್ನಭಕ್ಷಮರ್ಭಕೋಪಭೋಗದಕ್ಷಂ
ಇಂದ್ರಮುಖ್ಯದೇವವರ್ಗವೀಕ್ಷಮಾಣಕೇಲಿಸರ್ಗಂ
ಏಷು ವತ್ಸಪಾಲಕೇಷು ಭಕ್ಷಯತ್ಸು ಬಾಲಕೇಷು
ದೂರಗಾಮಿವತ್ಸಪುಂಜಸಂಗಮಾಯ ಲಬ್ಧಕುಂಜಂ
ಅಂಬುಜನ್ಮಯೋನಿನಾ ತದುತ್ಸಕೇನ ವತ್ಸಜಾತಂ
ಅರ್ಭಮಂಡಲಂ ಚ ನೀತಮಭ್ರಮಾಭಿಸಂಪರೀತ
ಧೀತಯಾಧಿಗತ್ಯ ಹಾಸಮುದ್ವಮಂತಮಿಂದುಭಾಸಂ
ಆಶು ತತ್ತದಾತ್ಮರೂಪಸನ್ನಿವೇಶಿತಸ್ವರೂಪಂ
ಏತದೀಯಮಾತೃತೋಷಹೇತುಶೀಲರತ್ನಕೋಷಂ
ಉಲ್ಲಸಂತಮತ್ರ ವರ್ಷಮೇಧಿತಾನುರಾಗತರ್ಷಂ
ಅಬ್ಜಯೋನಿದೃಷ್ಟತತ್ತ್ವಮದ್ಭುತಾತಿಶುದ್ಧಸತ್ತ್ವ
ರೂಪವೀಕ್ಷಣಾತಿಮತ್ತಗೋಕುಲಾನುವೃತ್ತ್ಯತ್ತ
ಪದ್ಮಜಸ್ತುತಾನುಭಾವಮಾಹೃತಾತ್ಮಗೋಷ್ಠಶಾವಂ
ಅಂಬುಜಾಕ್ಷ ಭೋ ಭವಂತಮಾಶ್ರಯಾಮಿ ಕುಂದದಂತ
ನಂದಗೋಷ್ಠಭೂರಿಭಾಗ ಚಾರುಕುಂತಲಾಗ್ರಭಾಗ
ಶೋಕಪುಷ್ಪಮಂಜರೀಕ ಗಂಧಲುಬ್ಧಚಂಚರೀಕ
ಪೀತಕೇಲಿಪುಂಡರೀಕ ವಶ್ಯವತ್ಸಮಂಡಲೀಕ
ಬಾಹುರಾಜದಂಗದಾಯಮಿತ್ರಸಂಘರಂಗದಾಯ
ಪಾದಶೋಭಿಹಂಸಕಾಯ ಸುಂದರಾವತಂಸಕಾಯ
ಗುಪ್ತಚಾರುತರ್ಣಕಾಯ ಕೢಪ್ತಧಾತುವರ್ಣಕಾಯ
ಗೋಪಗೋತ್ರವಲ್ಲಭಾಯಯೋಗಿವರ್ಗದುರ್ಲಭಾಯ
ಕರ್ಣಸಂಗಿಚಂಪಕಾಯ ದುರ್ಗತಾನುಕಂಪಕಾಯ
ತುಭ್ಯಮಿದ್ಧಕೀರ್ತಿಗಾಥ ಸರ್ವದಾ ನಮೋಽಸ್ತು ನಾಥ

ದೇಹಿ ದೇಹಿ ಭಕ್ತಿಲೇಶಮಪ್ಯಶೇಷಪೂರುಶೇಷ ..

ಅಶೋಕಪುಷ್ಪಮಂಜರೀಛಂದಃ
ಯಾಂ ನಿರ್ವಕ್ತುಮಭೂತ್ ಪ್ರಭುರ್ನಹಿ ಚತುರ್ವಕ್ತ್ರೋಽಪಿ ತೇ ಮಾಧುರೀಂ
ತಾಮುದ್ಘಾಟಯತಾದ್ಯ ಯದ್ಯಪಿ ಸತಾಂ ಹಾಸೋ ಮಯಾ ಸ್ವೀಕೃತಃ .
ವೈಫಲ್ಯಾಯ ತಥಾಪಿ ದೇವ ಭವಿತಾ ನಾಯಂ ಮಮೋಪಾಕ್ರಮಃ
ಸರ್ವಾನರ್ಥಹರಸ್ತ್ವದೀಯಭಜನಾಭಾಸೋಽಪಿಯದ್ ವಿಶ್ರುತಃ .. 13..

6

ಅಥ ತಾಲವನಚರಿತಂ .

ಸ ಪಾತು ಮಾಂಯಸ್ತೃಣರಾಜರಾಜೀ
ಫಲೈರ್ವಿರಾಜನ್ ವ್ರಜರಾಜಪುತ್ರಃ .
ಸುಖಾನಿ ಚಕ್ರಾಂಕಕರಃ ಸಖೀನಾಂ
ಚಕ್ರೀವತಾಂ ಚಕ್ರಮುದಸ್ಯ ಚಕ್ರೇ .. 14..

ಜಯ ಧೇನುಲಕ್ಷಶತಗುಪ್ತಿದಕ್ಷವನಮಂಡಲಾಂತಮನುಸೃತ್ಯ ಕಾಂತಂ
ಉಪಲಬ್ಧಹರ್ಷ ಕೃತಕೇಲಿವರ್ಷ ಬಲದೇವಗೀತಘನಶಾಖಿಶೀತ
ವನರಾಜಿರೂಪ ಪಶುಪಾಲಭೂಪ ಕೃತಪಕ್ಷಿವಾರಚರಿಕ್ತಾನುಕಾರ
ಧೃತಮಿತ್ರರಂಗ ರಸವಲ್ಗದಂಗ ಪುರುಮಲ್ಲಯುದ್ಧ ಪಟುಬಾಹುರುದ್ಧ
ಬಲದುರ್ದುರೂಢನಿಜಮಿತ್ರಕೂಟಯಮುನೋಪಕೂಲತರುರಾಜಿಮೂಲ
ಪದಭದ್ರಸೇನಕೃತದುಗ್ಧಫೇನಪಟಲಾನುಕಲ್ಪನವಪುಷ್ಪತಲ್ಪ
ವರಮಧ್ಯಸುಪ್ತ ಸುಹೃದಾಲಿಗುಪ್ತ ವೃಷಭಾನುಬದ್ಧಮೃದುರಾಗನದ್ಧ
ಕಲಗೀತಹೃಷ್ಟ ಸುಬಲಾಭಿಮೃಷ್ಟ ಕೃತಪದ್ಮಾನಂದಚರಣಾರವಿಂದ
ವಿಟಪಾವತಾನಪರಿವೀಜ್ಯಮಾನ ಪರಿಪಕ್ವತಾಲಫಲಲುಬ್ಧಬಾಲ
ಕಲವಾಕ್ಯರೂಢಹಸಿತೋಪಗೂಢಮುಖತಾರಕೇಶ ಧೃತವೀರವೇಶ
ಘನತುಂಗತಾಲವಿಪಿನಾಂತರಾಲಮುಪಲಬ್ಧರಾಮಸಹಿತಾತ್ಮಧಾಮ
ಧುತಘೂರ್ಣದಗ್ರತೃಣರಾಟ್ಸಮಗ್ರಫಲವೃಂದಪಾತಕೃತಹರ್ಷಜಾತ
ಫಲಶಬ್ದರುಷ್ಟಖರರೂಪದುಷ್ಟಹರಕಾಮಪಾಲಕೃತಹರ್ಷಮಾಲ
ತುರಗಾರಿಕಾಲ ಖರಚಕ್ರವಾಲತೃಣವೀತಿಹೋತ್ರ ರಮಿತಾತ್ಮಗೋತ್ರ
ಹತಧೇನುಕಾದ್ಯ ವಿಬುಧಾಭಿವಾದ್ಯ ತೃಣರಾಜಭಂಗಭರಜಾತರಂಗ
ರಿಪುವರ್ಗಭೀದ ಮಯಿ ಸಂಪ್ರಸೀದ .. 6..

ಕಲಗೀತನಾಮೇದಂ ಛಂದಃ .
ಪೀನಾಪೀನಭರೋದ್ಗತೈರನುದಿನಂಯಾಃ ಕ್ಷೀರಪೂರೈರ್ಬಲಾದ್
ಅಂಭೋಜಾಕ್ಷ ವಿಡಂಬಯಂತಿ ನಿವಿಡಂ ಕ್ಷೀರಾಂಬುಧೈರ್ವೈಭವಂ .

ತಾಸಾಂ ರಾಜತಗಂಡಶೈಲಪಟಲೀಪಾಂಡುತ್ವಿಷಾಂ ಮಂಡಲಂ
ಧೇನೂನಾಂ ಪರಿಪಾಲಯಂತಮಟವೀಕುಂಜೇ ಭವಂತಂ ಭಜೇ .. 15..

7

ಅಥ ಕಾಲಿಯದಮನಂ
ಕಾಲಿಯಸ್ಯ ಫಣರತ್ನಕುಟ್ಟಿಮಂ
ಕುಟ್ಟಯನ್ ಪದಸರೋಜಘಟ್ಟನೈಃ .
ಮಂಗಲಾನಿ ವಿತನೋತು ತಾಂಡವೇ
ಪಂಡಿತಸ್ತವ ಶಿಖಂಡಶೇಖರಃ .. 16..
ಜಗದ್ವಿನಾಶಿ ಸಂಗಮಂ ಗರುತ್ಮತಾ ಗಜಂಗಮಂ
ಭುಜಂಗಮಂಡಲೀಪದಂ ಪತಂಗನಂದಿನೀಹ್ರದಂ
ವಿಷಾಗ್ನಿದಗ್ಧನೀರಜಂ ನಿರೀಕ್ಷ್ಯ ತಸ್ಯ ತೀರಜಂ
ಮುದಾಧಿರುಹ್ಯ ದರ್ಪತಃ ಕದಂಬಮುಗ್ರಸರ್ಪತಃ
ಪಯೋ ವಿಕೀರ್ಣವಾನ್ ಅಲಂ ಪರಿಜ್ವಲದ್ವಿಷಾನಲಂ
ಧನುಃಶತೇ ಸತಾಂ ಗತಿರ್ಭುಜೋದ್ಧತಾಂಬುಸಂಹತಿಃ
ಕರಾಲದೃಷ್ಟಿದಾರುಣೈಃ ಫಣೈರ್ಮಣಿಪ್ರಭಾರುಣೈ-
ಯುತೇನ ಲೋಕದಾಹಿನಾ ವಿನದ್ಯ ಕಾಲಿಯಾಹಿನಾ
ರುಷೋದ್ಭಟೇನ ವೇಷ್ಟಿತಃ ಪ್ರಪನ್ನಬಾಲಚೇಸ್ಟಿತ-
ತತೋಽದ್ಭುತಾವಲೋಕತಃ ಸಮೇತ್ಯ ತೀವರ್ಶೋಕತ-
ತನುಸ್ಖಲತ್ಪಟಾಲಿಭಿರ್ಮಹಾರ್ತನಾದಶಾಲಿಭಿ-

ಬಲೋಪದೇಶಸಾರತಸ್ತದಾ ಹ್ರದಾವತಾರತಃ
ಶನಿಅರ್ನಿವೃತ್ತಲಾಲಸೈರ್ಮುಹುರ್ವ್ಯಥಾಕುಲಾಲಸೈಃ
ಸದಾರವೃದ್ಧಬಾಲಕೈಃ ಸಮಸ್ತಧೇನುಪಾಲಕೈ-
ವಿಲೋಕಿತಃ ಸ್ಮಿತಾನನಃ ಕೃತೋರಗಾವಮಾನನಃ
ಪ್ರಣುನ್ನಭೋಗರೋಧನಃ ಸುಹೃದ್ಗಣಾಧಿಶೋಧನಃ
ಶ್ರಿತಾಂಡಜೇಂದ್ರವಿಭ್ರಮಃ ಸ್ಫುರತ್ಕರಾಲವಿಕ್ರಮಃ
ಸ್ವಮೂರ್ಧರತ್ನಪಿಂಜರಂ ನಿರಸ್ಯ ನಾಗಕುಂಜರಂ
ಪ್ಲುತೇನ ತಸ್ಯ ರಂಗತಃ ಫಣಾಂಗಣ್ಷು ಸಂಗತಃ
ಪ್ರಣೀತದಿವ್ಯನರ್ತನಃ ಕೃತೋತ್ಸವಾನುವರ್ತನಃ
ಪ್ರಸೂನವೃಂದವರ್ಷಿಭಿಃ ಖಲಾರ್ದನೇನ ಹರ್ಷಿಭಿಃ
ಸಪದ್ಮಭೂಪಿನಾಕಿಭಿರ್ನಭಸ್ಯನಲ್ಪನಾಕಿಭಿಃ
ಸ್ತುತೋ ವಿಚಿತ್ರಬಾಲಕಃ ಸುಲಾಸ್ಯತಶ್ಚ ಲಾಲಕಃ

ಸಖಿ ಸ್ವಬಾಲ್ಯಚಂಚಲಂ ಪರಿಭ್ರಮದ್ದೃಗಂಚಲಂ
ಸುಶೋಭನಾಂಗಹಾರಕಂ ಭುಜಂಗದರ್ಪದಾರಕಂ
ಪ್ರಣೀತನೃತ್ಯಹಸ್ತಕಂ ವಿಲಾಸಕಂಪಿಮಸ್ತಕಂ
ವಿಕಾಸಿಹಾಸ್ಯಕೋರಕಂ ವೋಲೋಲಕಣ್ಣ್ಠಡೋರಕಂ
ರಸಾದಮುಂ ಸಮಗ್ರತಃ ಸ್ಫುಟಂ ನಟಂತಮಗ್ರತಃ
ಸುತಂ ವಿಲೋಕಯಾಧುನಾ ತ್ವಮೀಕ್ಷಣೇನ ಸಾಧುನಾ
ವ್ರಜೇಶ್ವರೀತಿಯೋಷಿತಾಂ ಗಿರಂ ಪ್ರಮೋದಘೋಷಿತಾಂ
ನಿಶಮ್ಯ ಲಬ್ಧಮೋದಯಾ ವಿಲೋಕಿತೋ ಯಶೋದಯಾ
ಖಲಪ್ರಮಾರ್ದನೇ ಖರಃ ಶ್ರಿಯಾ ಹ್ಯನಂಗಶೇಖರಃ
ಫಣವ್ರಜೇ ಮುಹುಃ ಪ್ಲುತಃ ಫಣಾವತೀಗಣೈಃ ಸ್ತುತ-
ತದಾತಿದಕ್ಷಿಣಾಶಯಃ ಫಣೀಶ್ವರೇ ಕೃತಾಭಯಃ
ಕ್ಷಣಾದಮೂಭಿರರ್ಚಿತಃ ಪರಾರ್ಧಗಂಧಚರ್ಚಿತಃ
ಶ್ರುತಿಪ್ರಸಕ್ತಕೈರವಃ ಫಣಿವ್ರಜೇಷ್ವಭೈರವಃ
ಸ್ವಬಂಧುವೃಂದನಂದನಃ ಕೃತಾರ್ಯಪಾದವಂದನಃ
ಪ್ರಹರ್ಷತೋಽವಿಲಂಬಯಾ ವಿಚುಂಬಿತಸ್ತ್ವಮಂಬಯಾ
ಜಯ ಪ್ರಭೋ ಕೃಪಾನಿಧೇ ವಿಲಾಸರತ್ನವಾರಿಧೇ
ನತಾರ್ತಿಪೂರಶಾತನ ಪ್ರಸೀದ ಮೇ ಸನಾತನ .. 7..

ಅನಂಗಶೇಖರಚ್ಛಂದಃ .
ಕಾಮಂ ದಾಮೋದರ ಮಮಮನಃಪನ್ನಗಃ ಪೀನಭೋಗೋ
ದುಷ್ಟಾಶೀಭಿಃ ಕುಟಿಲವಲನೈಃ ಕ್ಷೋಭಯತ್ಯೇಷ ಲೋಕಂ .

ತದ್ವಿಕ್ರಾಂತಸ್ತ್ವಮುದಿತಪದದ್ವಂದ್ವಪಂಕೇರುಹಾಂಕಂ
ಕುರ್ವನ್ ದರ್ವೀಕರದಮನ ಹೇ ತಾಂಡವೈರ್ದಂಡಯಾಮುಂ .. 17..

8

ಅಥ ಭಾಂಡೀರಕ್ರೀಡನಾದಿ
ಭಾಂಡೀರಸ್ಯ ತಟಾಂತೇ ತರುಷಂಡಾಖಂಡಲಸ್ಯ ರಣಶೌಂಡ .

ಸಖಿಮಂಡಲಾನಿ ಬಾಢಂ ವಿಕ್ರೀಡಯ ಪುಂಡರೀಕಾಕ್ಷ .. 18..

ಸುಹೃದಾವಲಿಪರಿವೀತಃ ಶ್ರುತಿಹರಮುರಲೀಗೀತಃ
ಸುರಭೀವೀಥ್ಯನುಸಾರೀ ವರಪೀತಾಂಬರಧಾರ
ಪೀನೋಜ್ಜ್ವಲಭುಜದಂಡಃ ಶಿರಸಿ ಸ್ಫುರಿತಶಿಖಂಡಃ
ಶಶಿಖಂಡಾಭಲಲಾಟಃ ಪೀವರಹೃದಯಕವಾಟಃ

ಖರಮಿಹಿರಾತಪವಾಸೇ ಪ್ರಸರತ್ಯಪಿ ಶುಚಿಮಾಸೇ
ಧೃತಮಧುಲಕ್ಷ್ಮೀಭಾರಂ ಪರಿಹೃತದಾವವಿಕಾರಂ
ಧೇನುಮನೋಹರಶಾದಂ ಪಿಕಕೃತಪಂಚಮನಾದಂ
ಷಡ್ಜೋದ್ಗಾರಿಮಯೂರಂ ವಿಸೃಮರಸೌರಭಪೂರಂ
ವಿಕಸಿತಚಾರುಶಿರೀಷಂ ಸ್ಫುಟಮಲ್ಲೀನಿವಿರೀಷಂ
ವೃಂದಾವನಮತಿಹೃಷ್ಟಃ ಸಬಲಃ ಸ್ವಯಮಭಿವಿಷ್ಟಃ
ಕಲ್ಪಿತಭುಜಸಂಗ್ರಾಮಃ ಕ್ವಚಿದೀಹಿತವಿಶ್ರಾಮಃ
ಕುತ್ರಚಿದಭಿನವತುಂಬೈಃ ಕ್ವಚಿದತಿಕೋಮಲಕುಂಭೈಃ
ಕ್ವ ಚ ಪರಿಪಾಕಿಮಗುಂಜೈಃ ಕ್ವ ಚ ಬಿಲ್ವಾಮಲಪುಂಜೈಃ
ಕ್ರೀಡನ್ನದ್ಭುತಚರ್ಯಃ ಕೇಲಿಷು ಪಂಡಿತವರ್ಯಃ
ಪೀವರಕುತುಕಾಧಾರೇ ದ್ವಂದ್ವೀಭಾವವಿಹಾರೇ
ಕಲ್ಪಿತನಿರ್ಭರರಾಗಃ ಕೃತಸಖಿವರ್ಗವಿಭಾಗಃ
ಶೀತಲಮರುದನುಕೂಲೇ ಭಾಂಡೀರದ್ರುಮಮೂಲೇ
ಕೃತ್ವಾ ವಲ್ಲವವೇಶಂ ಪ್ರವಿಶಂತಂ ದನುಜೇಶಂ
ಜಾನನ್ನ್ ಏವ ವಿಲಾಸೀ ಸ್ವೀಕೃತವಾನ್ ಖಲಶಾಸೀ
ಜೈತ್ರೀಕೃತಬಲಪಕ್ಷಃ ಸುದುರೂಹಕ್ರಮದಕ್ಷಃ
ಶ್ರೀದಾಮಪ್ರಿಯಕಾಮಃ ಸುರರಿಪುವಾಹಿತರಾಮಃ
ಕ್ಷಪಯನ್ ಪ್ರಲಂಬಕಾಯಃ ಹಲಿನಾ ನಿರ್ಮಿತಮಾಯಂ
ದೈವತಪರಿಣುತಲೀಲಃ ಸುಹೃದಾನಂದಶೀಲಃ
ತತ್ರ ವಿದೂರಂಯಾತಾಃ ಸುರಭೀರ್ಲಘುಪದಪಾತಾಃ
ಸಮಮನ್ವಿಷ್ಯನ್ ಗೋಪೈಃ ಶಂಕಿತನಿಜಧನಲೋಪೈ-
ಮುಂಜಾವಲಿವಿಕರಾಲೇ ವಿಪಿನೇ ಕ್ವಚನ ವಿಶಾಲೇ
ಲಬ್ಧಾಖಿಲಧವಲಾಕಸ್ತುಂಗಿತಸುಖಪರಿಪಾಕಃ
ಪೀತಭಯಂಕರದಾವಃ ಪ್ರಕಟೋಲ್ಲಸದನುಭಾವಃ
ಪ್ರಣತಜನೋತ್ಸವಕಾರೀ ತ್ವಂ ಭಾಂಡೀರವಿಹಾರೀ
ಗೋಕುಲಜನರಸಸಿಂಧೋ ಜಯ ಜಯ ದುರ್ವಿಧಬಂಧೋ .. 8..

ದ್ವಿಪದಿಕಾ ಚ್ಛಂದಃ .
ಕಲಿತಶ್ರೀದಾಮಾನಂ ಶ್ರೀದಾಮಾನಂದಿಕೇಲಿತುಂದಿಲಿತಂ .

ವಂದೇ ರಾಮಾವರಜಂ ರಾಮಾವರಜಂಗಮದ್ಯುತರುಂ .. 19..

9

ಅಥ ವರ್ಷಾಶರದ್ವಿಹಾರಚರಿತಂ
ಪ್ರೇಮೋಲ್ಲಾಸನಶೀಲಾ ವಲ್ಲವಮಲ್ಲಸ್ಯ ವಿಜಯತೇ ಲೀಲಾ .

ಯನ್ಮಾಧುರೀಂ ವಿಪಂಚೀ ವಿರಿಂಚಿಸೂನೋಃ ಪ್ರಪಂಚಯತಿ .. 20..

ಮೇಘಸಮಯಪೂರ್ತಿರಮಿತವೃಷ್ಟಿಷು ತರುಕಂದರಚಿತ
ನೀಪಕಕುಭಪುಷ್ಪವಲಿತ ಸಾಂದ್ರವಿಪಿನಲಬ್ಧಲಲಿತ
ಭಕ್ತಪರಿಷದಿಷ್ಟವರದ ಹಾರಿವಿಭವಧಾರಿಶರದ್
ಅಲಂಕೃತಬಹುಪಕ್ಷಿಭರಿತಕಾನನಕೃತದಿವ್ಯರಚಿತ
ವೇಶತುಲಿತನರ್ತಕವರ ಚಂದ್ರಕಚಿತಚಾರುಕವರ
ಗೋಪಯುವತಿಧೈರ್ಯಮಥನರೂಪ ತದಭಿನೀತಕಥನ
ಲೋಚನಫಲ ವೇನುವಲನವಲ್ಗದಧರವಕ್ತ್ರಕಲನ
ಸರ್ವಸುಕೃತವೈಭವಧರವೇಣುರಸಿತರಜ್ಯದಧರ
ವೇಣುಮಧುನಾದನಟಿತಕೇಕಿನಿವಹ ಮೇಘಘಟಿತ
ಸೇವ ಜನಿತಮುಕ್ತಯವಸಧೇನುನಿಚಯಚಿತ್ತರಭಸ
ರೂಪವಿಲಸದಂಗವಲನಮೋಹಿತಸುರವೃಂದಲಲನ
ಭಿಲ್ಲಯುವತಿತೋಷಿಮಸೃಣಶಂಪಮಿಲಿತಪಾದಘುಸೃಣ
ಹಾರಿಹರಿಣಯೋಷಿದಮಲನೇತ್ರಸುಖದವಕ್ತ್ರಕಮಲ
ದಾಸ್ಯನಿರತಶೈಲರಚಿತಸೇವನ ಪಶುಪಾಶಖಚಿತ
ಪಾಹಿ ವರುಣ ಮದ್ವಿಧಜನಮೀಶ್ವರ ದುರವಾಪಭಜನ .. 9..

ಹಾರಿಹರಿಣಚ್ಛಂದಃ
ಘನಪ್ರಣಯಘಟ್ಟನೋದ್ಘುರಿತಘೋಷಸೀಮಂತಿನೀ
ಪ್ರಪಂಚಿತಜಗತ್ತ್ರಯೀಶ್ರುತಿವಿಟಂಕವಿಕ್ರೀಡಿತೇ .

ಶರದ್ವಿಹಸಿತಾಟವೀಕುಹರಭೂವಿಹಾರಪ್ರಿಯೇ
ರತಿಸ್ತ್ವಯಿ ತರಸ್ವಿನೀ ಮಮ ಸಲೀಲಮುನ್ಮೀಲತು .. 21..

10

ಅಥ ವಸ್ತ್ರಹರಣಂ
ಸ್ಮೇರಾಭಿಃ ಸಲಿಲೇ ಕಲಿಂದದುಹಿತುರ್ಮಗ್ನಾಭಿರಾಕಂಧರಂ
ಸ್ಕಂಧನ್ಯಸ್ತಸಮಸ್ತಪಟ್ಟವಸನೋ ನರ್ಮೋಕ್ತಿಭಂಗೀಪಟುಃ .
ನಿರ್ವ್ಯಾಜಂ ವ್ರಜಕನ್ಯಕಾಭಿರಸಕೃದ್ ಭವ್ಯಾಭಿರಭ್ಯರ್ಥಿತಃ
ಪಾಯಾತ್ ತುಂಗಕದಂಬಶಾಖಿಶಿಖರಾರೂಢಸ್ತ್ರಿಲೋಕೀಂ ಹರಿಃ .. 22..

ನಿಜಗುಣೋದಯೋಲ್ಲಾಸಲೋಭಿತಾ ಗಿರಿಸುತಾವ್ರತಾರಂಭಶೋಭಿತಾಃ
ಪಶುಪಕನ್ಯಕಾಃ ಸೂರಜಾವನೇ ರಚಿತಮಜ್ಜನಾಃ ಪ್ರೇಕ್ಷ್ಯ ಪಾವನೇ
ತ್ವರಿತಮಾಗತೋ ಲುಂಚಿತಾಂಬರಃ ಪ್ರಿಯಕಮಾಶ್ರಿತೋ ರಂಗಿಣಾಂ ವರಃ
ಸಪದಿ ಲೋಕಯನ್ ಗೋಷ್ಠಬಾಲಿಕಾ ಭ್ರೂಕುಟಿವಲ್ಲರೀಭಂಗುರಾಲಕಾಃ
ಸ್ಮಿತಪರಿಸ್ಫುರದ್ವಕ್ತ್ರಮಂಡಲಃ ಸ್ಫುಟಿತಮಾಲತೀಕೢಪ್ತಕುಂಡಲಃ
ಸರಭಸಂ ತತಃ ಶೀತವೇಪಿತೈಃ ಪ್ರಣಯಕೋಪಿಭಿಃ ಸುಷ್ಠುಹ್ರೇಪಿತೈ-
ವದನವಿಸ್ಫುರತ್ಕಾಕುಜಲ್ಪನೈರ್ವಿಹಿತಸಾಮಭಿರ್ಭೇದಕಲ್ಪನೈಃ
ಸಿಚಯಸಂಚಯಂ ಸಂಭ್ರಮಾಕುಲೈರ್ಝಟಿತಿಯಾಚಿತಃ ಕನ್ಯಕಾಕುಲೈಃ
ಪೃಥುತರಾಂಸಯೋರರ್ಪಿತಾಂಶುಕಃ ಸಿತರದೋಲ್ಲಸನ್ಮಂಜುಲಾಂಶುಕಃ
ಪ್ರಕಟಿತಾಗ್ರಹೈರ್ಭೂಪಹೇಲಿಭಿಃ ಸಖಿಕುಲಾದೃತೈರ್ಜಲ್ಪಕೇಲಿಭಿ-

ತರುಪುರಸ್ತಟೇ ತಾಸ್ತದಾ ಬಲಾದಚಿರಮಾನಯನ್ ಗೋಕುಲಾಬಲಾಃ
ಮುದಿತಮುಗ್ಧಧೀಃ ಕೇಲಿನರ್ಮದಃ ಸಕಲವಲ್ಲವೀವೃಂದಶರ್ಮದಃ
ಪ್ರಕಟಮಂಬರೀಭೂತಹಸ್ತಕಾಃ ಸವಿಧಮಾಗತಾ ನಮ್ರಮಸ್ತಕಾಃ
ಸ ಪಟುರಾತ್ಮನೋ ವಾಕ್ಯಕಾರಿಕಾಧೃತಮಹೋತ್ಸವಃ ಪ್ರೇಕ್ಷ್ಯ ದಾರಿಕಾಃ
ಸಲಿಲಮಜ್ಜನೇ ವ್ಯಜ್ಯ ನಗ್ನತಾಂ ವ್ರತವಿಧೇರ್ವದನ್ ಸುಷ್ಠು ಭಗ್ನತಾಂ
ಶಿರಸಿ ಕಾರಯನ್ನಸ್ಯ ಪೂರ್ತಯೇ ಪ್ರಸಭಮಾತ್ಮನೇ ಕ್ಷೇಮಮೂರ್ತಯೇ
ಮಧುರಮಂಜಲಿಂ ಮಂಜುಲೋಚನಃ ಪ್ರಣಯಿನೀಮನಸ್ತಾಪಮೋಚನಃ
ಕಿಮಪಿ ಕನ್ಯಕಾಲೀಭಿರಾನತಃ ಪ್ರಣಯಸಂಕುಲಾದಾಶು ಮಾನತಃ
ಸುಖಭರಾದಮೂರತ್ರ ತರ್ಪಯನ್ ವಸನಸಂಚಯಂ ತೂರ್ಣಮರ್ಪಯನ್
ಕೃತಕುಮಾರಿಕಾಚಿತ್ತದೋಹದಃ ಸಕಲಸುಂದರೀಪ್ರೇಮಮೋಹದಃ
ಪ್ರಣತಮಂಡಲಾಭೀಷ್ಟಕಾಮಧುಕ್ ಕಮನವಲ್ಲವೀಮಲ್ಲಿಕಾಮಧುಃ
ತ್ವಮಖಿಲೇಶ ಮಾಮಿಂದಿರಾಲಯ ವ್ರಜಮಹೇಂದ್ರ ಹೇ ದೇವ ಪಾಲಯ .. 10..

ಇಂದಿರಾ ಚ್ಛಂದಃ .
ವಿದಧಾನಯಾಪಿ ಧವಲಂ ತವ ಜಗದೇವಾದ್ಯ ಕೀರ್ತಿಚಂದ್ರಿಕಯಾ .

ಕೇಶವ ಪಶುಪಾಲೀನಾಂ ಚಿತ್ರಂ ದ್ವಿಗುಣೀಕೃತೋ ರಾಗಃ .. 23..

11

ಅಥಯಜ್ಞಪತ್ನೀಪ್ರಸಾದಃ
ಪರಿತೋಷಯಿತುಂ ನಯಾಯಜೂಕೈ-
ಸ್ತ್ವಮನೂಚಾನಜನೈಶ್ಚ ನಾಸಿ ಶಕ್ಯಃ .
ರತಿಹಾರ್ಯ ರತಿಂ ದದಸ್ವ ವಂದೇ

ತವ ಗೋವಿಂದ ಸದಾ ಪದಾರವಿಂದಂ .. 24..

ರಂಗತಸ್ತೋಷಿತಜ್ಞಾತಿನಾ ಸಂಗತೋ ಧೇನುಕಾರಾತಿನಾ
ಕರ್ಣಪಾಲೀಮಿಲತ್ಪಲ್ಲವೈರ್ವೇಷ್ಟಿತಃ ಸರ್ವತೋ ವಲ್ಲವೈ-
ಗೋಪಸೀಮಂತಿನೀಕಾಮುಕಃ ಕಾನನೋತ್ಸಂಗಸಂಗಾಮುಕಃ
ಕೢಪ್ತವೃಂದಾಟವೀಮಾನನಃ ಪ್ರೇಕ್ಷಿತಸ್ಮೇರಗೋಪಾನನಃ
ಸಂಸ್ತುವನ್ ಭೂರುಹಾಂ ಸಂಪದಃ ಶ್ಲಾಘಯನ್ ವ್ಯಾಜತಃ ಶಂಪ್ರದಃ
ಸ್ವಾನ್ ಸಖೀನ್ ಕುಷುದ್ಭರೋತ್ತಾಪಿತಾನ್ ಪ್ರೇಮಭಿಃ ಪ್ರಾರ್ಥನಾಮಾಪಿತಾನ್
ಪ್ರೇಷಯನ್ನಧ್ವರೇಽದೂರತಃ ಖ್ಯಾಪಿತಬ್ರಾಹ್ಮಣಕ್ರೂರತಃ
ಕಲ್ಪಿತಬ್ರಾಹ್ಮಣಾವಜ್ಞಯಾ ಪ್ರೇಷ್ಠಸಂಕ್ರಾಮಿತಪ್ರಜ್ಞಯಾ
ಲಂಘಿತಕ್ಷೇಂಬಭಾಕ್ಸತ್ರಯಾ ಪೂರಿಕಾಪೂರಿತಾಮತ್ರಯಾ
ಸ್ಥಾಕಿಕಾನ್ಯಸ್ಯಸದ್ಭಕ್ತಯಾ ಸ್ನೇಹಸಂಪತ್ತಿತೋಽಭ್ಯಕ್ತಯಾ
ರತ್ನಪಾತ್ರೀಧೃತಕ್ಷೀರಯಾ ಕಾನನೋಪಕ್ರಮಾಧೀರಯಾ
ಭಾಜನನ್ಯಸ್ತಸಂಯಾವಯಾ ಕೌತುಕೋತ್ತುಂಗಸಂರಾವಯಾ
ಗೌರವಾನ್ನಿರ್ಭರೋತ್ತಾಲಯಾ ಪ್ರೇಕ್ಷಿತೋ ಬ್ರಾಹ್ಮಣೀಮಾಲಯಾ
ಸ್ಪರ್ಧಮಾನಂ ರುಚಾ ಹಾಟಕಂ ಧಾರಯನ್ನ್ ಉಜ್ಜ್ವಲಂ ಶಾಟಕಂ
ಸಖುರಂಸೇ ಕರಂ ದಕ್ಷಿಣಂ ನ್ಯಸ್ಯ ಲೋಕೋತ್ರಯೀರಕ್ಷಿಣಂ
ವಿಸ್ಫುರನ್ನರ್ತಕಾಲಂಕೃತಿಃ ಸಂಚರತ್ಕಿಂಕಿಣೀಝಂಕೃತಿಃ
ಕಾಂತಿಭಿರ್ನಿಂದಿತೇಂದೀವರಃ ಸುಂದರೋರಸ್ತಟೇ ಪೀವರಃ
ಸಂಚರನ್ಮಂಜರೀಕುಂಡಲಃ ಶ್ಲಾಘಿತಬ್ರಾಹ್ಮಣೀಮಂಡಲಃ
ಕೃಷ್ಣ ಹೇ ಸುಂದರಕುಂಠಯಾ ಪ್ರೇಇರ್ತಾಸ್ತೂರ್ಣಮುತ್ಕಂಠಯಾ
ರಕ್ಷ ನಃ ಸಂಗತಾ ದೂರತಃ ಸ್ವಾಂತಿಕೇ ತ್ವಂ ಯತಃ ಸೂರತಃ
ಕ್ಷ್ಮಾಸುರೀಕಾಕುಮಿತ್ಯಗ್ರತಃ ಶೀಲಯನ್ ವ್ಯಂಜಿತವ್ಯಗ್ರತಃ
ಸರ್ವಥಾ ದತ್ತತದ್ವಾಂಛಿತಃ ಕೀರ್ತಿವಿಂಛೋಲಿಕಾಲಾಂಛಿತಃ
ಪ್ರೋಷಿತಬ್ರಾಹ್ಮಣೀಕೋಽಮಲಃ ಪಲ್ಲವಾದಪ್ಯಲಂ ಕೋಮಲಃ
ಸದ್ಗುಣೈರಿಂದಿರ್ಯಾಮೋದನಂ ಭುಕ್ತವಾನ್ ಭೋಜಯನ್ನೋದನಂ
ಮತ್ತಮಾತಂಗಲೀಲಾಕರಃ ಕಿಂಕರಾನಂದಿಶೀಲಾಕರಃ
ಸರ್ವದಾ ವಿಭ್ರಮಾರಂಭವಾನ್ ಖೇಲತಾದ್ ಗೋಕುಲೇಽಲಂ ಭವಾನ್
ಸಂತತಂ ದಾರುಣಾಪದ್ಧತಂ ಪಾಹಿ ಗೋವಿಂದ ಮಾಮುದ್ಧತಂ .. 11..

ಮತ್ತಮಾತಂಗಲೀಲಾಕರಚ್ಛಂದಃ .
ದುಃಖೋಚ್ಛಿತ್ತಿಃ ಪರಮಮಧುರಾನಂದಪೂರಾನುಭೂತಿಃ
ಸೇಯಂ ದಾಮೋದರ ತದುಚಿತಾ ಸಾಧನಾನುಷ್ಠಿತಿರ್ವಾ .

ಸತ್ತಾಂ ಧತ್ತೇ ನ ಕಮಲಭುವೋಽಪ್ಯಂತರೇಣಾರ್ತಬಂಧೋ

ಕಾರುಣ್ಯಂ ತೇ ಮುಹುರಹಮತಃ ಪ್ರಾರ್ಥಯೇ ತಸ್ಯ ಬಿಂದುಂ .. 25..

12

ಅಥ ಗೋವರ್ಧನೋದ್ಧರಣಂ
ಅಮಂದಮದಮಂಡಲಿರಲಮಖಂಡಮಾಖಂಡಲಂ
ನ್ಯರುದ್ಧ ರಭಸೇನಯಃ ಪೃಥುಮುದಸ್ಯ ಗೋವರ್ಧನಂ .

ಅಚಂಡಕರಮಾಧುರೀಪಟಲದಂಡಿತುಂಡಶ್ರಿಯಂ
ತಮಾತ್ತವರಮಂಡನಂ ಮಕರಕುಂಡಲ ತ್ವಾಂ ಭಜೇ .. 26..

ಹೇತುವಾದಜಜಲ್ಪಿತವ್ರಜವಾಸವಾಧ್ವರಮರ್ದನೇ
ಭೂಸುರೋತ್ಕರಗೋಮಹೀಧರಪೂಜನೋತ್ಸವವರ್ಧನೇ
ಕಲ್ಪಿತಾತುಲಯೂಪಸಂಕುಲಶಂಕುಲಾದಧಿಮೋದಕೇ
ಪರ್ವತಾರ್ಚನಸಂಪದರ್ಜನಹೇತುತಾಪರಿಬೋಧಕೇ
ಪುಷ್ಪವಂದನಧಾತುಚನದನ್ಮಂಡಿತಾಖಿಲಗೋಧನೇ
ಗೋಪಮಂಡಲಕಲ್ಪಿತಾಚಲಸಾನುಕಂದರಶೋಧನೇ
ಉದ್ಭಟಾರವಭೂಧರೋತ್ಸವಸಂಜಿತಾಖಿಲಬಂಧುತೇ
ತತ್ಪರಿಕ್ರಮಪೂಜನಕ್ರಮಭೂರಿಸಂಭ್ರಮಸಂಧುತೇ
ಕ್ಷ್ಮಾಧರೋಪಮವಿಗ್ರಹೋತ್ತಮಭುಕ್ತಸಿಸ್ಫುರದೋದನೇ
ಮಂಗಲಾಕರವಿಸ್ಫುರದ್ವರವೃಂದವಲ್ಲವಮೋದನೇ
ರುಷ್ಟವಾಸವವೃಷ್ಟಿಸಂಪ್ಲವಖಿನ್ನಗೋಕುಲವೇಷ್ಟಿತೇ
ತ್ರಾಸಸಂಕುಲಬಂಧುಮಂಡಲಶರ್ಮದಾದ್ಭುತಚೇಸ್ಟಿತೇ
ದಕ್ಷಿಣೇತರಪಾಣಿಪುಷ್ಕರಶೀಲತಾತುಲಪರ್ವತೇ
ವಿಭ್ರಮಾಂಕುರನಿರ್ಧೂತೋದ್ಧುರಜಂಭಮರ್ದನಗರ್ವಿತೇ
ಗೋತ್ರಗಹ್ವರವಾಸಿತಾಬ್ಭರವಿಹ್ವಲಾತ್ಮಸುಹೃಜ್ಜನೇ
ಕಾರಿತೋದ್ಭವದದ್ಭೂತಾರ್ಣವಬಾಂಧವವ್ರಜಮಜ್ಜನೇ
ನಂದಿತಾಶಯಮಿತ್ರಸಂಚಯವೀಕ್ಷಿತಸ್ಫುರದಾನನೇ
ಮೇದುರಸ್ಮಿತಕೌಮುದೀಕೃತರಕ್ತಯೌವತಮಾನನೇ
ಭೀತನಂದಿತವಿಸ್ಮಯಾಂಚಿತ ಮಾತೃಪಾಣ್ಯುಪಲಾಲಿತೇ
ಚಾರುಚಂಚಲಲೋಚನಾಂಚಲರಾಧಯಾಪಿ ನಿಭಾಲಿತೇ
ಮಾರುತೋನ್ಮದಚಂಡನೀರದಮಂಡಲಾಶನಿವಾರಣೇ
ಸಂಪದಂಧಿತಶಕ್ರಸಂಚಿತಗರ್ವಚರ್ವಣಕಾರಣೇ
ಸಪ್ತವಾಸರಹಸ್ತಸಂಸ್ತರಶಾಯಿತಾತುಲಪರ್ವತೇ
ನಿರ್ಮದೀಕೃತಶಕ್ರಸಂವೃತನೀರದೇಕ್ಷಣನಿರ್ವೃತೇ

ಮಂಜುಭಾಷಿತಮುದ್ರಯಾ ಕೃತಬಾಂಧವಾವಲಿನಿಷ್ಕ್ರಮೇ
ಕೌತುಕೋಚ್ಚಲಮಿತ್ರಮಂಡಲಗೀತಮಂಗಲ್ವಿಕ್ರಮೇ
ಪಾದಪೋಜ್ಜ್ವಲತನ್ನಿಜಸ್ಥಲಯೋಜಿತಪ್ರವರಾಚಲೇ
ಸರ್ವದಾ ವ್ರಜಬಾಂಧವವ್ರಜರಕ್ಷಣವ್ರತನಿಶ್ಚಲೇ
ಫುಲ್ಲವಲ್ಲವನಾಥಯೋರ್ನವಹರ್ಷವೀಕ್ಷಣಸಕ್ಷಣೇ
ಕುಂಕುಮಾಕ್ಷತಪಲ್ಲವಾಕ್ಷತವಲ್ಲವೀಕೃತರಕ್ಷಣೇ
ಛನ್ನಭಾನುನಿ ಶೈಲಸಾನುನಿ ಪೀಠಿತಪ್ರವರಾಂಶುಕೇ
ಭೀತಲಜ್ಜಿತಶಕ್ರವಂದಿತಪಾದಪಂಕಜಪಾಂಶುಕೇ
ಸ್ಮೇರಸಮ್ಮುಖವಿಸ್ಫುರನ್ಮುಖಲುಪ್ತವಾಸವಭೀಭ್ರಮೇ
ತನ್ಮನೋಹರವರ್ಣನಿರ್ಭರಭಾರತೀಭರವಿಭ್ರಮೇ
ಗೋಶಿವಪ್ರದಮಿಂದ್ರತಾಪದಮೇತ್ಯ ನಿರ್ಭರನಂದಿತೇ
ಗಾಯದಂಬರಲಂಬಿತುಂಬುರುರಾಗಡಂಬರವಂದಿತೇ
ಮುಗ್ಧಸೌರಭದಿಗ್ಧಸೌರಭದುಗ್ಧಪೂರಕೃತೋಕ್ಷಣೇ
ಕಲ್ಪಿತಾಖಿಲಪಿಷ್ಟಪಾತುಲತಾಪಮಂಡಲಮೋಕ್ಷಣೇ
ಮತ್ತಕೋಕಿಲವಿಭ್ರಮೇ ಕಿಲ ಮಾಧವ ತ್ವಯಿ ಸಮ್ಮುಖೀ
ವರ್ತತಾಂ ಮಮ ಪುರುಷೋತ್ತಮ ಲೋಲಬುದ್ಧಿಶಿಲೀಮುಖೀ .. 12..

ಮುಗ್ಧಸೌರಭಚ್ಛಂದಃ
ಶ್ಯಾಮೋತ್ತುಂಗಭುಜಾರ್ಗಲೇ ವಿನಿಹಿತಃ ಕೃಷ್ಣೇನ ವೃಷ್ಟಿಚ್ಛಟಾ
ಧೈತೈರ್ಧಾತುಭಿರೇಷ ತಾಲಕುನಟೀಮುಖ್ಯೈರ್ಗಿರಿರ್ಗೌರಿತಃ .
ಶುದ್ಧಾಷ್ಟಾಪದಕಲ್ಪಿತಸ್ಯ ವಿಪುಲಚ್ಛತ್ರಸ್ಯ ಲಕ್ಷ್ಮೀಭರಂ
ಬಿಭ್ರದ್ಗಾರುಡರತ್ನನಿರ್ಮಿತಮಹಾದಂಡಸ್ಯ ವಿಭ್ರಾಜತೇ .. 27..

13

ಅಥ ನಂದಾಪಹರಣಂ
ನಂದಾಪಹಾರಚಕಿತಸ್ಯ ಕಿರೀಟಶೃಂಗ
ಭೃಂಗಾವಲೀಪರಿಚಿತಂ ಸಲಿಲೇಶ್ವರಸ್ಯ .
ಹೃದ್ಯಂ ಸನಂದನದುರಾಪಪರಾಗಗಂಧಂ
ವಂದೇ ಮುಕುಂದ ತವ ದೇವ ಪದಾರವಿಂದಂ .. 28..

ನೀರಾಧಿಪಭೃತ್ಯಾಹೃತಗೋಪೇಶ್ವರಮಾರ್ಗಾಶ್ರಿತ
ಲಬ್ಧಾಂಬುಧಿನಾಥಾಲಯ ಪಾಶೀಡಿತಲೀಲಾಚಯ
ಶುದ್ಧೋಜ್ಜ್ವಲವಾಣೀಸುಧ ದಾಸಾಯಿತಪಾಶಾಯುಧ

ಮಂತುಕ್ಲಮಸಮ್ಮಾರ್ಜನ ತನ್ನಿರ್ಮಿತಹರ್ಷಾರ್ಜನ
ಭಕ್ತ್ಯರ್ಪಿತನಂದೇಕ್ಷಣ ಲಬ್ಧಾತುಲಚಿತ್ತಕ್ಷಣ
ಪಿತ್ರಾ ಸಹ ಗೇಹಂ ಗತಮಾತೃಕ್ಲಮಹಾರಿವ್ರತ
ಸರ್ವಾದ್ಭುತಸಂದರ್ಶನಚಿತ್ತಾನ್ವಿತನಂದಾನನ
ಸಂಕರ್ಣಿತಲೋಕೋತ್ತರತತ್ತನ್ನಿಜಚರ್ಯಾಭರ
ಸಂಭಾವಿತಸರ್ವೇಶ್ವರಭಾವೋತ್ಸುಕಗೋಪೋತ್ಕರ
ಹೃದ್ಯೇಂಗಿತಸಂವೇದನಸಂಕಲ್ಪಿತತತ್ಸಾಧನ
ದಿವ್ಯಹ್ರದಮಧ್ಯಾರ್ಪಿತಗೋಧುಗ್ಗಣಸಂದರ್ಶಿತ
ಸಚ್ಚಿನ್ಮಯಲೋಕೋತ್ತಮ ನಿಷ್ಕಾಸಿತಗೋಪಭ್ರಮ
ಸಂಧುಕ್ಷಿತಬಂಧುವ್ರಜ ಸಂಚಾರಿತಕೀರ್ತಿಧ್ವಜ
ಗೋಪೀಗಣಶರ್ಮಾಕರ ಮಾಂ ಪಾಲಯ ದಾಮೋದರ .. 13..

ಸಂಫುಲ್ಲಚ್ಛಂದಃ .
ಲೋಕೋ ರಮ್ಯಃ ಕೋಽಪಿ ವೃಂದಾಟವೀತೋ
ನಾಸ್ತಿ ಕ್ವಾಪೀತ್ಯಂಜಸಾ ಬಂಧುವರ್ಗಂ .

ವೈಕುಂಠಂ ಯಃ ಸುಷ್ಠು ಸಂದರ್ಶ್ಯ ಭೂಯೋ
ಗೋಷ್ಠಂ ನಿನ್ಯೇ ಪಾತು ಸ ತ್ವಾಂ ಮುಕುಂದಃ .. 29..

14

ಅಥ ರಾಸಕ್ರೀಡಾ
ಪರಿಸ್ಫುರತು ಸುಂದರಂ ಚರಿತಮತ್ರ ಲಕ್ಷ್ಮೀಪತೇ-
ಸ್ತಥಾ ಭುವನನಂದಿನಸ್ತದವತಾರವೃಂದಸ್ಯ ಚ .

ಹರೇರಪಿ ಚಮತ್ಕೃತಿಪ್ರಕರವರ್ಧನಃ ಕಿಂತು ಮೇ
ಬಿಭರ್ತಿ ಹೃದಿ ವಿಸ್ಮಯಂ ಕಮಪಿ ರಾಸಲೀಲಾರಸಃ .. 30..
ಶಾರದವಿಧುವೀಕ್ಷಣಮಧುವರ್ಧಿತಮದಪೂರ
ಇಷ್ಟಭಜನವಲ್ಲಭಜನಚಿತ್ತಕಮಲಸೂರ
ಗೋಪಯುವತಿಮಂಡಲಮತಿಮೋಹನಕಲಗೀತ
ಮುಕ್ತಸಕಲಕೃತ್ಯವಿಕಲಯೌವತಪರಿವೀತ
ಯೋಷಿದಮಲನೇತ್ರಕಮಲಲೋಭಿದಶನಮಾಲ
ಕೌತುಕಭರನಿರ್ಮಿತಖರನರ್ಮವಚನಜಾಲ
ತನ್ನಿಶಮನಸಾಶ್ರುನಯನಭೀರುಭಿರನುನೀತ
ವಲ್ಲಭಜನಖೇದಶಮನವಿಭ್ರಮಭರವೀತ
ಶ್ಯಾಮವಿಮಲಕಾಂತಿಪಟಲಧೂತಮದನಲಕ್ಷ

ರಕ್ತಿಮಧರಯೋಷಿದಧರಚುಂಬರಚನದಕ್ಷ
ವಿಗ್ರಹಪದಯೌವತಮದವೀಕ್ಷಣಪರಿಲೀನ
ಚಂಡಿಮಧರಭಕ್ತನಿಕರಮಾನಭುಜಗವೀನ
ಲೋಲಗತಿಭಿರಾರ್ತಮತಿಭಿರಾಭಿರನಭಿದೃಷ್ಟ
ಪುಷ್ಪಗುರುಷು ವಲ್ಲಿತರುಷು ಭೂರಿಷು ಪರಿಪೃಷ್ಟ
ಲಬ್ಧನಲಿನಗಂಧಪುಲಿನಗೋಪ್ಯನುಕೃತಲೀಲ
ಶಶ್ವದಮಿತರಂಗರಮಿತರಾಧಿಕ ವರಶೀಲ
ಫುಲ್ಲಸುಷಮವನ್ಯಕುಸುಮಮಂಡಿತದಯಿತಾಂಗ
ಕೇಲಿತಲಿನವಕ್ತ್ರನಲಿನಭೃಂಗಿತತದಪಾಂಗ
ನಿರ್ಭರರತಿವರ್ಧನಮತಿನಿಹ್ನತನಿಜದೇಹ
ಪ್ರೇಮಶರಣವಲ್ಲಭಗಣಮಾನಸಕುಶಲೇಹ
ದೃಷ್ಟವಿಕಲರಾಧನಿಖಿಲಯೌವತಪರಿಹೂತ
ಭೂರಿರುದಿತತತ್ತದುದಿತವೀಥಿಭಿರಭಿಭೂತ
ವಿಕ್ಲವತನುಗೋಪಸುತನುಲೋಚನಪದವೀತ
ಚಾರುಹಸನ ಪೀತವಸನ ಕುಂಕುಮಭರಪೀತ
ನಂದಿತಮತಿಯೋಷಯುವತಿವಾಸಸಿ ವಿನಿವಿಷ್ಟ
ತುಷ್ಟಿರಚನಚಾರುವಚನಧೂತಹೃದಯರಿಷ್ಟ
ಸಮ್ಮದಚಯಫುಲ್ಲಹೃದಯಯೌವತತತರಾಸ
ಕುಂದರದನಚಾರುವದನಶೋಭಿತಮೃದುಹಾಸ
ದ್ವಿದ್ವಿಯುವತಿಮಧ್ಯವಸತಿವರ್ಧಿತರುಚಿಕಾಮ್ಯ
ಲಬ್ಧಲಲಿತಭೃಂಗವಲಿತಚಂಪಕತತಿಸಾಮ್ಯ
ಸ್ವಸ್ವಸವಿಧಬೋಧಿವಿವಿಧವೇಶಯುವತಿಹೃದ್ಯ
ಶಂಕರಮುಖದೈವತಸುಖವರ್ಧಿನಟನವಿದ್ಯ
ಮೋಹಿತಶಶಿಮಂಡಲ ವಶಿಖೇಚರಮುನಿಯೋಷ
ಕಿಂಕಿಣಿಯುತನೂಪುರರುತಲಂಭಿತಪರಿತೋಷ
ಸೌರಭಪುರಮಿಷ್ಟಖಪುರರಂಜಿತಮಧುರಾಸ್ಯ
ಸುಷ್ಠುಮಹಿತಗೀತಸಹಿತಯೌವತತತಲಾಸ್ಯ
ವಿಶ್ವಕರಣಧೈರ್ಯಹರಣಕಾರಣಕಲಗಾನ
ರಕ್ತಿಭಿರುಪರುದ್ಧಪಶುಪಭೀರುಕಲಿತಮ
ಕೂಜಿವಲಯತಾಂಡವಲಯಘೂರ್ಣಿತಸುರರಾಜಿ
ಕೋಮಲರಣಷಟ್ಪದಗಣಗುಂಜಿತಭರಭಾಜಿ
ತತ್ರ ರಹಸಿ ರಾಸಮಹಸಿ ಸಂಭೃತವರಶೋಭ

ಮೌಕ್ತಿಕಶುಚಿಸುಸ್ಮಿತರುಚಿಸೃಷ್ಟಯುವತಿಲೋಭ
ಮಾರ್ಜಿತರತಿಖಿನ್ನಯುವತಿಮಂಡಲಮೃದುಗಂಡ
ಪ್ರೇಮಲಲಹಕಾಮಕಲಹಪಂಡಿತಭುಜದಂಡ
ವಿಭ್ರಮಪರವಲ್ಗುನಖರಚಿಹ್ನಿತನವವಾಮ
ಸೌಷ್ಠವಯುತಕಾಂತಿಭಿರುತ ಕಾಮಮನಸಿಕಾಮ
ಶೀತಸಲಿಲಕೇಲಿಕಲಿಲಚಿತ್ತಯುವತಿಸಿಕ್ತ
ದೀವ್ಯದಚಿರಜಾತರುಚಿರದೀಪ್ತಿಭಿರತಿರಿಕ್ತ
ದೇವವಿಚಿತಪುಷ್ ಪುಷರಚಿತವೃಷ್ಟಿಭಿರಭಿವೃಷ್ಟ
ಪ್ರೇಮಸರಲಕೇಲಿತರಲಗೋಪಸುತನುದೃಷ್ಟ
ವಿಸ್ಫುರದಿಭನಾಯಕನಿಭಮಂಜುಲಜಲಖೇಲ
ಚಂಚಲಕರಪುಷ್ಕರವರಕೃಷ್ಟಯುವತಿಚೇಲ
ರತ್ನಭವನಸನ್ನಿಭವನಕುಂಜವಿಹಿತರಂಗ
ರಾಗನಿರತಯೌವತರತಿಚಿಹ್ನವಿಲಸದಂಗ
ಸಂಧೃತನಯ ನಂದತನಯ ಸುಂದರ ಜಯ ವೀರ
ಯಾಮುನತಟಮಂಡಲನಟ ರಾಸರಚನಧೀರ
ಪಾಪಾನಿ ಮಯಿ ದುರ್ಗತಿಜಯಿಪಾದಭಜನಲೇಶ
ಧೇಹಿ ಕರುಣ ದೃಷ್ಟಿಮರುಣಲೋಚನ ನಿಖಿಲೇಶ .. 14..

ಲಲಿತಭೃಂಗಚ್ಛಂದಃ .
ರಂಭೋರೂನಿಕುರಂಬನಿರ್ಭರಪರೀರಂಭೇಣ ಲಬ್ಧದ್ಯುತೇ-
ರ್ಬಿಭ್ರಾಣಸ್ಯ ತಡಿತ್ಕದಂಬವಿಲಸತ್ಕಾದಂಬಿನೀವಿಭ್ರಮಂ .

ಕ್ರೀಡಾಡಂಬರಧೂತಜೃಂಭಮಥನಸ್ತಂಬೇರಮೋರುಶ್ರಿಯೋ
ರಾಸಾರಂಭರಸಾರ್ಥಿನಸ್ತವ ವಿಭೋ ವಂದೇ ಪದಾಂಭೋರುಹಂ .. 31..

ಉಲ್ಲಲವಲ್ಲವಲಲನಾ ಧರಪಲ್ಲವಚುಂಬನೋಲ್ಲಸಿತಂ .

ನೌಮಿ ಸಮಲ್ಲೀಮಾಲ್ಯಂ ಹರಿಮಿಹ ಹಲ್ಲೀಸಕೋತ್ಫುಲ್ಲಂ .. 32..

15

ಅಥ ಸುದರ್ಶನಾದಿಮೋಚನಂ ಶಂಖಚೂಡನಿಧನಂ ಚ
ಬಿಭ್ರತಂ ಶ್ರವಣಸೀಮ್ನಿ ಶಾರದಂ
ಪದ್ಮಮುಜ್ಜ್ವಲಕಲಾವಿಶಾರದಂ .

ವಲ್ಲವೀಹೃದಯಹಾರನಾಯಕಂ
ಹಂತ ಚಿತ್ತ ಭಜ ಗೋಷ್ಠನಾಯಕಂ .. 33..

ಭೂರುಹೋಲ್ಲಸದಂಬಿಕಾವನಮಂಡಲಾಂತರಭೂಮಿಪಾವನಂ

ಅಬ್ಜಸಂಭವಕನ್ಯಕೋದಕನಿರ್ಮಿತಾಪ್ಲವಮಕ್ಷಿಮೋದಕ
ವಾರಿದೋಜ್ಜ್ವಲಕಾಂತಿಡಂಬರಮಾಪ್ತಕಾಂಚನಭಾಸ್ವರದಂಬರಂ
ಆತ್ತವಲ್ಲವರಾಡ್ಭುಜಂಗಮಮೂರ್ತಿಕಲ್ಪಿತಪಾದಸಂಗಮಂ
ಉಗ್ರಸಂಕಟಭಾಕ್ಸುದರ್ಶನಶಾಪಮೋಚನಮಿಷ್ಟದರ್ಶನಂ
ಆತ್ಮವಲ್ಲಭನಂದಮೋಚನಮುದ್ಧೃತಾಖಿಲಗೋಪಶೋಚನಂ
ಆಶ್ರಯಾಮಿ ಭವಂತಮುಜ್ಜ್ವಲಕಾಂತಿಕಂದಲಧುತಕಜ್ಜ್ವಲಂ
ಆನಿತೋಜ್ಜ್ವಲಶರ್ವರೀಮುಖಮಾಪ್ತಪೂರ್ವಜಸಂಗಸಂಗಮುನ್ಮುಖ
ವಲ್ಲವಾಖಿಲವಲ್ಲಭಾತುಲನೇತ್ರಖಂಜನವಿಭ್ರಮಾಕುಲಂ
ಅದ್ಭುತಾಮಲಗೀತಿಮೋಹಿತವಲ್ಲವೀಕುಲಮಾತ್ತಲೋಹಿತ
ಚಂದನಂ ಖಲಯಕ್ಷನಾಯಕಭೀತಿಯೌವತಶಾಂತಿದಾಯಕಂ
ಉಗ್ರವಿಗ್ರಹಯಕ್ಷಮರ್ದನಮಂಗನಾಗಣರಂಗವರ್ಧನಂ
ಆಪ್ತಗುಹ್ಯಕರತ್ನನಂದಿತಪೂರ್ವಜಂ ಭುವನೇಂದ್ರವಂದಿತ
ಪಾದಪದ್ಮ ಭವಂತಮಾಹಿತಗೋಕುಲೋತ್ಸವಮಂಗನಾಹಿತ
ನೌಮಿಮಾಧವಮಾಂ ಕೃಪಾಲಯ ದುರ್ಗತಂ ಜಗದೀಶ ಪಾಲಯ .. 15..

ಕಾಂತಿಡಂಬರಚ್ಛಂದಃ .
ಜಯತಿಮಹೋತ್ಸವವಿದ್ಯಾ ವಿದ್ಯಾಧರಶಾಪಮರ್ದಿನೀ ಮೂರ್ತಿಃ .
ಪರಿಭೂತಶಂಖಚೂಡಚೂಡಾಮನ್ಣಿರಖಿಲಲೋಕಸ್ಯ .. 34..

16

ಅಥ ಗೋಪಿಕಾಗೀತಂ
ನಿರ್ಯಾಸಃ ಶ್ಯಾಮಲಿಮ್ನಾಂ ಪರಿಣತಿರಮಲಪ್ರೇಮಲಕ್ಷ್ಮೀಭರಾಣಾಂ
ಸಾಕ್ಷಾತ್ಕಾರಃ ಕೃಪಾಣಾಮಖಿಲಮಧುರತಾಸಂಪದಾಂ ಸಂಪ್ರದಾಯಃ .
ಗಾಂಭೀರ್ಯಂ ಬಿಭ್ರಮಾಣಾಮುಪಚಿತಿರಮಿತಶ್ಚಾತುರೀಣಾಂ ಚಿರಂ ವೋ
ಭೂಯಾದಾಭೀರನಾರೀಕುಚಕಲಸತಟಾಲಂಕೃತಿರ್ಮಂಗಲಾಯ .. 35..

ದಿವಸವಿರಹಾರ್ತಯುವತಿಕೃತವಾರ್ತ
ಪೃಥುಲತರವಾಮಭುಜಶಿಖರಧಾಮ
ವಿಲಸದವತಂಸ ವದನಧೃತವಂಶ
ಸುರನಗರಯೋಷಿದಖಿಲಮತಿಮೋಷಿ
ಮಧುರತರಗೀತ ಪಶುನಿವಹವೀತ
ಸರಿದುದಕಪೂರವಿರತಿವಿಧಿಶೂರ
ಕಮಲಭವಭರ್ಗಮುಖವಿಬುಧವರ್ಗ

ಮತಿದುರನುಮಾನರಸದಕಲಗಾನ
ಮದಯದವಲೋಕ ಮುಷಿತನತಶೋಕ
ಹೃತಹರಣಜಾತ ಕಲಿತಸುಖವಾತ
ಗಿರಿಶಮುಖದೇವ ಕೃತಚರಣಸೇವ
ಮದಜನಿತಘೂರ್ಣನಯನ ರಸಪೂರ್ಣ
ಗತಿವಿಜಿತನಾಗ ಧೃತಘುಸೃಣರಾಗ
ಯುವತಿದಿನತಾಪಹರಮಧುರಲಾಪ
ಚಟುಲ ನಟವೇಶ ಕೃಪಯಮಥುರೇಶ .. 16..

ಮುಖದೇವಚ್ಛಂದಃ ..
ಜಗದುದ್ಧುರಮಾಧುರೀಧೂರೀಣಾಂ
ಅಧುನಾ ಮಂದಿರಮಿಂದಿರಾದುರಾಪಾ .

ಮಮ ತರ್ಷಭರಾನ್ಮುರಾಂತಕ ತ್ವನ್
ಮುರಲೀನಾದಸುಧಾಧುನೀ ಧುನೀತಾಂ .. 36..

17

ಅಥಾರಿಷ್ಟವಧಾದಿಕಂ
ತುರಗದನುಸುತಾಂಗಗ್ರಾವಭೇದೇ ದಧಾನಃ
ಕುಲಿಶಘಟಿತತಟಂಕೋದ್ದಂಡವಿಸ್ಫೂರ್ಜಿತಾನಿ .

ತದುರುವಿಕಟದಂಷ್ಟ್ರೋನ್ಮೃಷ್ಟಕೇಯೂರಮುದ್ರಃ
ಪ್ರಥಯತು ಕುಶಲಂ ವಃ ಕೈಶವೋ ವಾಮಬಾಹುಃ .. 37..
ವೃಷದನುಜಜನಿತರುಜಪಶುಪಕುಲತೋಷಣಂ
ಸ್ವಕರತಲನಿನದಖಲವೃಷಭಪರಿರೋಷಣಂ
ದಯಿತವರಭುಜಶಿಖರನಿಹಿತಭುಜದಂಡಕಂ
ಜಗದಸುಖವಿಕಟಮುಖದನುಜಮದಖಂಡಕಂ
ನಿವಿಡಬಲಚಟುಲಮಿಲದನಡುದಪನೋದನಂ
ಗಗನತಲಮಿಲದಖಿಲಸುರನಿಕರಮೋದನಂ
ಭುಜವಿಭವಮಹಿಮಲವದಲಿತವೃಷಶೃಂಗಕಂ
ತದಭಿಹತಿದಲಿತದಿತಿತನುಜತನುಭೃಂಗಕಂ
ನಿಜನಿಕಟಗತಿವಿಕಟಹಯದನುಜಲೋಚಿತಂ
ಪ್ರಣಯಭರಮೃದುಲತರಯುವತಿಗಣಶೋಚಿತಂ
ಅವಗಣಿತಗುರುರಣಿತತುರಗಖುರಘಟ್ಟನಂ
ನಿಜಲಲಿತಗತಿಕಲಿತತದುರುಮದಕುಟ್ಟನಂ

ಧನುರಯುತಪರಿಗಮಿತಹಯದನುಜವಿಗ್ರಹಂ
ಪೃಥುವದನಭುಜಘಟನಕೃತತದತಿನಿಗ್ರಹಂ
ಭುಜಭುಜಗಯುತಿತುರಗರದಹರಣಕಾರಣಂ
ತದುಪಚಯವಿಹಿತಹಯದನುಜತನುದಾರಣಂ
ನಿಜಲಲಿತಲವದಲಿತಜಗದವಶಕೇಶಿನಂ
ಪ್ರಮದಕುಲರಸಚಟುಲಪಶಪಸಭವೇಶಿನಂ
ದರಹಸಿತರುಚಿರಮಿತನುತಿಚತುರನಾರದಂ
ಗಿರಿಶವರನಿಖಿಲಸುರನಿಕರಸುಖಭಾರದಂ
ಉರಣದತಿಚಪಲಮತಿಸುಹೃದವನಖೇಲನಂ
ತದಪಹೃತಿಮಿಲದಮತಿದನುಜಕೃತಮೇಲನಂ
ಸ್ವಶಚರನಿಕರಹರದನುಜಕೃತಿವೇದಿನಂ
ಜಗದಭಯವಲದನಯಮಯತನಯಭೇದಿನಂ
ಸಕೃದಮಲಪದಕಮಲವಿನತಭಯಮೋಚನಂ
ಭಜ ಸದಯಮಯಿಹೃದಯ ಸರಸಿರುಹಲೋಚನಂ .. 17..

ಗುಚ್ಛಕಮಿದಂ ಛಂದಃ .
ಯೇನಾರಿಷ್ಟಃ ಪ್ರಾಪಿತೋಽಭೂದರಿಷ್ಟಂ
ಚಕ್ರೇ ಕೇಶೀ ಲೀಲಯೈವಾವಕೇಶೀ .

ವ್ಯೋಮೋಽಲಂಭಿ ವ್ಯೋಮಸಾಮ್ಯಂ ಸ ಕಷ್ಟಾದ್
ಗೋಷ್ಠಾಧೀಶಃ ಸುಷ್ಠು ಗೋಪಾಯತಾನ್ನಃ .. 38..
ಅಪವರ್ಗಸುಖಸ್ಪೃಹೋರುವಲ್ಲೀ
ಸ್ಥಲಕುಲಂಕಷವೀಚಿರಂಬುಜಾಕ್ಷ .

ತವ ಕೇಲಿಸುಧಾನದೀ ಮದೀಯಂ
ಶಿಶಿರಾಂಗೀಗಲಜಾಂಗಲಂ ಗತಾಸ್ತು .. 39..
ಪುರುಷೋತ್ತಮಸ್ಯ ಪರಿತೋ
ಗೋಕುಲಚರಿತಾಮೃತೇನ ಕೃತಸೇಕಃ .
ಪ್ರೇಮಮರಂದಸ್ಯಂದಂ
ತನೋತು ಮಮ ಚಿತ್ತಮಾಕಂದಃ .. 40..

18

ಅಥ ರಂಗಸ್ಥಲಕ್ರೀಡಾ
ಕ್ರಿಯಾದ್ ವಃ ಕಲ್ಯಾಣಂ ಭುಜಸಮರಶೌಟೀರ್ಯಕಣಿಕಾ
ವಿಕಾಸೇನೋದ್ಭೂಯ ಪ್ರಕಟಬಲಮಲ್ಲಪ್ರತಿಭಟಾನ್ .

ChandoaShTAdashakam.pdf 21



ಛಂದೋಽಷ್ಟಾದಶಕಂ

ಭಜನ್ ಸ್ವರೀ ರಂಗೇ ಮದಕಲಮೃಗೇಂದ್ರಸ್ಯ ಲಲಿತಂ
ಕಚಾಕೃಷ್ಟಿಕ್ರೀಡಾಮಥಿತಮಥುರಾರಿರ್ಮಧುರಿಪುಃ .. 41..
ಯಃ ಪೌರಲೋಕಾರವಿಂದಾವಲೀಹೇಲಿರಂಗೀಕೃತೋತ್ತುಂಗರಂಗಸ್ಥಲೀಕೇಲಿ-

ಆಪೀತಕೌಶೇಯಶೋಭೋಲ್ಲಸನ್ಮೂರ್ತಿರಾವರ್ತಿತಾಶೇಷಲೋಕೋತ್ಸವಸ್ಫೂರ್ತಿ-
ಅಕ್ಷೀಣಕಂಠೀರವಾಕುಂಠವಿಕ್ರಾಂತಿರುಗ್ರಂ ಮಮರ್ದೋರುದಂತೀಂದ್ರಮಶ್ರಾಂತಿ
ಯಂ ನಿರ್ಮಿತೋತ್ತುಂಗಮಾತಂಗನಿರ್ವಾಣಮುರ್ವೀಮಹಾನಂದವೃಂದಾನಿ
ಕುರ್ವಾಣಂ
ಉದ್ಭಾಸಿದಾನಾಸ್ರಬಿಂದೂರ್ಮಿವರ್ಮಾಣಮಾನಮ್ರಸಂತೋಷನಿರ್ಮಾಣಕರ್ಮಾಣಂ
ಉನ್ಮೀಲಿತಾಸ್ತೋಕವಿಸ್ತಾರತಾರುಣ್ಯಮಂತಸ್ತಮಸ್ತೋಮವಿಧ್ವಂಸಿಕಾರುಣ್ಯಂ
ಆಲೋಕಯಾಮಾಸ ಭಿನ್ನಾರಿಮರ್ಮಾಣಮಗ್ರೇ ಜನಶ್ರೇಣಿರುದ್ದಾಮಶರ್ಮಾಣಂ
ಉದ್ದಂಡದೋರ್ದಂಡದರ್ಪಾನುವಿದ್ಧೇನ ವಿಸ್ಮಾಪಿತಾಮಂದಗಂಧರ್ವಸಿದ್ಧೇನ
ಪೀನಾಂಸಪಿಂಡೋಲ್ಲಸದ್ದಂತದಂಡೇನ ವಿದ್ಯೇತಿಘರ್ಮಾಂಬುಸಂವೀತಗಂಡೇನ
ದೀಪ್ತೇಂದ್ರನೀಲಾವಲೀರಾಜದಂಗೇನ ಲಬ್ಧಪ್ರಲಂಬಾರಿಗೋಪಾಲಸಂಗೇನ
ಮಲ್ಲಾವಲೀ ಯೇನ ರಂಗಪ್ರವೇಶೇನ ವಿಕ್ಷೋಭಿತಾ ಮಂಕ್ಷು ವೀರೇಂದ್ರವೇಶೇನ
ಮಂದಸ್ಮಿತಾರಬ್ಧಕುಂದಾಲಿನಿಂದಾಯ ವೃಂದಾರಕಾನಂದಿಪಾದಾರವಿಂದಾಯ
ಚಂಚನ್ನಖಶ್ರೇಣಿಭಾಚಕ್ರಬಾಲಾಯ ವಕ್ಷಸ್ತಟೀಲಕ್ಷ್ಯನಕ್ಷತ್ರಮಾಲಾಯ
ಫುಲ್ಲೀಭವಚ್ಚಿಲ್ಲಿಚಾಪಪ್ರಸರ್ಪಾಯ ನಿರ್ವಾಹಿತಾಪೂರ್ವಕಂದರ್ಪದರ್ಪಾಯ
ನಾರ್ಯೋ ಮುಹುರ್ದೃಷ್ಟಮಾಧುರ್ಯಚರ್ಯಾಯ ಯಸ್ಮೈ ಸ್ಪೃಹಾಂ
ಚಕ್ರುರಾಭೀರವರ್ಯಾಯ
ಯಸ್ಮಾದ್ ವಿಲಾಸೇನ ರಂಗಸ್ಥಲೇ ರಂತುರಾನಮ್ರಲೋಕಾತಿಶೋಕಾಪದಾಹಂತು-
ಇಂದ್ರಾದಿವೃಂದಾರಕಾನಂದನಿರ್ಮಾತುರಕ್ಷ್ಣೋರ್ವಿನೋದೇನ ವೃಷ್ಣ್ಯಂಧಕಾನ್
ಪಾತು-
ಆರ್ಯಾಂಗನಾತೀವ್ರಸಾಧ್ವೀವ್ರತಚ್ಛೇತ್ತುರವ್ಯಗ್ರಮಲ್ಲಾಂಗನಾತುಷ್ಟಿರ್ನಿರ್ಬೇತ್ತು-
ಆವಲ್ಗತಃ ಕ್ಷೌಣಿಭರ್ತಾಪಿ ಸ ತ್ರಾಸಮಾಸಾದ್ಯ ವಿಭ್ರಾಂತಾಗ್ರಬಾಲಸ್ಯ
ಪದ್ಮಾವತೀಪುತ್ರಹೃನ್ಮರ್ಮಕೀಲಸ್ಯ ಸರ್ವಾತ್ಮನಾಭೀಷ್ಟದೋರ್ಯುದ್ಧಲೀಲಸ್ಯ
ಯುದ್ಧಂ ಪರಿಸ್ಫಾರಶೌಟೀರ್ಯಘೋರಸ್ಯ ಚಾನೂರಮಲ್ಲೇನ ವೃತ್ತಂ ಕಿಶೋರಸ್ಯ
ಯಸ್ಮಿನ್ಮುನಿಶ್ರೇಣಿವಕ್ರಸ್ಫುರನ್ನಾಮ್ನಿ ವಿಸ್ತೀರ್ಣವಕ್ಷಃಸ್ಥಲೀವಿಭ್ರಮದ್ದಾಮ್ನಿ
ನವ್ಯೋಲ್ಲಸದ್ವಾರಿವಾಹಾವಲೀಧಾಮ್ನಿ ನಿಃಶೇಸವೀರೋತ್ಕರೋಲ್ಲಂಘನಸ್ಥಾಮ್ನಿ
ಪ್ರೋದ್ಯತ್ಪದದ್ಯೋತನಿರ್ಧೂತಪಂಚೇಷು ಸೌಂದರ್ಯದರ್ಪೋದ್ಗಮೇ ರಮ್ಯಮಂಚೇಷು
ತುಂಗೇಷ್ವವಸ್ಥಾಯ ಚಕ್ರುರ್ವಿಲಕ್ಷಾಣಿ ಭಕ್ತಿಂ ಪ್ರಭೌ ಭೋಜದಶಾರ್ಹಲಕ್ಷಾಣಿ
ಚಾಣೂರಮೂರ್ಧನ್ಯಮಲ್ಲೇಭಪಾರೀಂದ್ರ ಸ ಶ್ರೀಭವಾನ್ ಪಾತು ಮಾಂ
ಗೋಪನಾರೀಂದ್ರ

ಸವ್ಯಭ್ರಮನ್ಮುಷ್ಟಿಕೋತ್ತಾಡಿತಾಲಾಂಕ ನೇಪಥ್ಯಭಾರಸ್ಫುರದ್ಧೇನುಪಾಲಾಂಕ
ವಿದ್ರಾವಿತೋದ್ದಾಮದುರ್ಮಲ್ಲಪಾಲೀಕ ನಿಃಶಂಕಲಾಸ್ಯೋಲ್ಲಸತ್ಪಾದನಾಲೀಕ
ರಮ್ಯಾಂಗಹಾರಶ್ರಿಯಾಕೃಷ್ಟಸಾಧ್ವೀಕ ತಾಭಿರ್ನಿಪೀತಾಂಗಸೌರಭ್ಯಮಾಧ್ವೀಕ
ಗೋಪಾಂಗನಾನೇತ್ರಪಾನೈಕಭೃಂಗಾರ ಪುಷ್ಪಾವಲೀಲಬ್ಧಸರ್ವಾಂಗಶೃಂಗಾರ
ಭೋ ದೇವಕೀಶೌರಿಬಂಧಾರ್ತಿಲುಂಠಾಕ ದಿಕ್ಚಕ್ರವಾಲಕ್ವಣತ್ಕೀರ್ತಿಘಂಟಾಕ
ಭಕ್ತೋಗ್ರಸೇನಾರ್ಪಿತಸ್ಫೀತಸಪ್ತಾಂಗಮಾಂ ರಕ್ಷ ಕುಬ್ಜಾಂಗರಾಗೇಣ ಲಿಪ್ತಾಂಗ .. 18..

ಭೃಂಗಾರಚ್ಛಂದಃ
ಮಲ್ಲಾನಾಮುಲ್ಲಂಘ್ಯ ರಂಗೇ ಕರವಿಚಲದಸಿರ್ಯೇನ ಮಂಚಪ್ರಪಂಚೇ
ಕೇಶೇಷ್ವಾಕೃಷ್ಯ ಕಂಸೋ ವಿಘಟಿತಮುಕುಟಂ ವಿಘ್ನಹೇತುರ್ನಿಜಘ್ನೇ .

ಸ ತ್ವಂ ಸತ್ತ್ವಾಧಿರಾಜ ಸ್ಫುರದುರುಕರುಣಾಡಂಬರಾಲಂಬಿಚೇತಾಃ
ಪಾತಾದ್ ದುಃಖಾಬ್ಧಿಪಾತಾದ್ ಯದುಕುಲಕಮಲೋದ್ದಂಡಚಂಡದ್ಯುತಿರ್ಮಾಂ ..

42..

ಮನಸಿಜಫಣಿಜುಷ್ಟೇ ಲಬ್ಧಪಾತೋಽಸ್ಮಿ ದುಷ್ಟೇ
ತಿಮಿರಗಹನರೂಪೇ ಹಂತ ಸಂಸಾರಕೂಪೇ .

ಅಜಿತ ನಿಖಿಲರಕ್ಷಾಹೇತುಮುದ್ಧಾರದಕ್ಷಾಂ
ಉಪನಯಮಮಹಸ್ತೇ ಭಕ್ತಿರಜ್ಜುಂ ನಮಸ್ತೇ .. 43..

ಸಮಸ್ತಪುರುಷಾರ್ಥತಃ ಪೃಥುತಯಾದ್ಯ ಭಕ್ತಿಂ ವಿದನ್
ವದನ್ನಪಿ ನಯದ್ ಭಜೇತ್ ತ್ವದಕೃಪಾತ್ರ ಹೇತುರ್ವಿಭೋ .

ಪ್ರಸೀದಯಮುನಾತಟೇ ಲುಠಿತಮೂರ್ತಿರಭ್ಯರ್ಥಯೇ
ಕೃಪಾಂ ಕೃಪಣನಾಥ ಹೇ ಕುರು ಮುಕುಂದ ಮಂದೇ ಮಯಿ .. 44..

ಇತಿ ಶ್ರೀರೂಪಗೋಸ್ವಾಮಿವಿರಚಿತಸ್ತವಮಾಲಾಯಾಂ ಛಂದೋಽಷ್ಟಾದಶಕಂ

